
اے اللہ ۔۔ میرے مالک ۔۔ میرے رب کریم 
اے اللہ  ۔۔ میرے مالک ۔۔ میرے رب کریم
یہ میں کیسے زمانے کی گواہ بن رہی ہوں

یہ کیسے دن رات ہیں
جن پر تیرا قہر ہر سو  تاریکی  کی طرح  چھایا ہوا ہے

کیسا یہ اندھیر ہے

کہ
صاحب جبروت تو ہے اور ساری مخلوق تیرے زیرِ تصرف ہے   

اور دنیا کے یہ دجال

ساری مخلوق کو اپنے تصرف میں رکھنے کے  دعویدار ہے

اے رحم کرنے والے نہایت مہربان مالک

مالک و کارساز تو،  سب کا سب سے بڑا محسن تو ہے

سارے جہانوں کی کبریائی  بڑائی پر بس تیرا ہی  حق ہے

اور دنیا کے یہ  لوگ

ابو جہل اور ابو لہب کے سارے وصف اپنا رہے  ہیں
اے سب پر غلبہ پانے والے سب سے زیادہ عزت والے رب

اے سب کو روزی دینے والے    

سب کے لیے رحمت و رزق کے دروازے کھولنے والے رب

تنگی کرنے والا تو ہے اور سب سے بڑا صاحبِ قوت بھی تو ہے

اور یہ صاحب ثروت

تیرے ہی بندوں سے چھین کر غاصبوں کی طرح ذخیرہ کر رہے ہیں
اے سب کچھ جاننے والے بہت بخشنے والے خدا

 بہت مضبوط  ہے تو پست کرنے والا اور موت دینے والا بھی توہے

اور یہ دنیا پر حکمران

اپنے ہاتھوں سے اپنے ہی  لوگوں  کے گلے دن رات کاٹ رہے ہیں
اے سب کچھ سننے والے خدا

میرے حاکمِ حقیقی سراپا عدل و انصاف

سب پر پوری طرح غالب تو جس کے سامنے سب مغلوب اور عاجز ہیں
تو ہی ہے مجرمین کو کیفرِ کردار کو پہنچانے والا

سب پر کامل اقتدار رکھنے والا

اور تیرے یہ مجرم

دنیا میں یوں دندنا رہے  ہیں جیسے انہیں  کوئی فنا نہیں ہے

تو ہی ہے توبہ کی توفیق دینے والا اور توبہ قبول کرنے والا

زندگی بخشنے والا

اور دنیا کے یہ بےبس انسان

اپنی جھولی پھیلائے  انسانوں سے رحم کی بھیک مانگ رہے ہیں
یہ کیا ہو رہا ہے ۔۔    سارے جہانوں کے مالک اور مہربان

امن و امان عطا کرنے والے۔۔
صاحبِ مستحقِ حمد و ستائش

نہایت بردبار سب کے نگہباں سب کو سامانِ حیات فراہم کرنے والے

مرے مالک ۔۔ میرے رب کریم ۔۔

یہ میں کیسے زمانے کی گواہ بن رہی ہوں

جہاں  ہم یہ بھول بیٹھے ہیں
کہ
صرف تو ہی ہے ہمارا رب

بغیر مثالِ سابق کے مخلوق کا پیدا کرنے والا

سب کے فنا ہونے کے بعد باقی رہنے والا

یعنی ہمیشہ رہنے والا ۔۔۔جسے کبھی فنا نہیں ہے

صاحبِ رشد و حکمت ۔۔  جس کا ہر فعل درست ہے

میں یہ سوچ رہی ہوں کب سے ۔۔۔

اے نفع پہنچانے والے سراپا نور ، سارے جہانوں کے مالک

تو بے شک صاحبِ جلال اور بہت کرم فرمانے والا ہے

تو بڑا صابر ہے بندوں کی بڑی سے بڑی نافرمانیاں دیکھتا ہے

اور
فوراً عذاب بھیج کر انہیں تہس نہس نہیں کرتا

پر ایک التجا ہے تجھ سے

اے میرے ہر بات سے با خبر بے نیاز رب

اے میرے نگہدار محافظ میرے حقیقی رب

عادل و منصف تو ہے اور حقدار کو حق عطا کرنے والا بھی تو ہے

اے امن و امان عطا کرنے والے صاحبِ کرم

میری ارض پاک پر رہنے والوں کو ان کا حق عطا کر

اے سب کے لیے کفایت کرنے والے

ان کی کفایت کر

اے عظیم القدر سرپرست و مددگار

 بس تو ان کا منصف بن جا اور ان  کا انصاف کر

(آمین )

٭٭٭
شاہ بطحا شاہ مدینہ
پار لگا دو میرا سفینہ
زخمی زخمی میرا سینہ
اور شفا ہی شفا مدینہ
علم کا شہر ہیں پاک محمد

باب العلم ہیں علم کا زینہ
نام محمد سے وابستہ

میرا مرنا میرا جینا
مرنے کے ہیں لاکہوں رستے

جینے کا بس ایک قرینہ
فکر کی طالب آپ سے آقا

فکر کا آقا آپ مدینہ
نعت لکہوں تو آ جاتا ہے

ماتھے پر حیرت سے پسینہ
کشتی ہے منجدھار میں مولا

لیکن تیری یاد سفینہ
بے شک میرے دل کی بستی
یادِ محمد کا ہے خزینہ
چھان لیا سب بحر و بر کو

کوئی نہیں ہے تجھ سا نگینہ
وقت دعا ہے مانگ نسیم اب

کاش سفر ہو سوئے مدینہ

٭٭٭
میری سرکار ۔۔۔ سرکار مدینہ
عشق الہی کا پیمانہ ، سرکار مری سرکار مدینہ
حشر میں بخشش کا پروانہ، سرکار مری سرکار مدینہ
رنج و الم ہیں جہاں بھی جاؤں ، آقا میں بس گھبرا جاؤں

بنیں مری تسکیں کا بہانہ ،سرکار مری سرکار مدینہ
ایڑیوں سے جب خون نکلتا ، قلب حزیں پہ تیر سا چلتا

بیٹی آپ کی بھولا زمانہ ، سرکار مری سرکار مدینہ
پاک نبی کی سواری آئی ، جگ مگ جگ مگ ساری خدائی
پڑھا ہواؤں نے شکرانہ ، سرکار مری سرکار مدینہ
کیا ہو بیاں سرکار کی مدحت ، میرا نبی آفاق پہ رحمت

اپنا بنے ہر ایک بیگانہ ، سرکار مری سرکار مدینہ
اندر دنیا عشق رسالت ، باہر دنیا آل سے الفت

پیش کروں جاں کا نذرانہ ، سرکار مری سرکار مدینہ
سیدہ کاحسنین کا صدقہ ، میرا بھرم رکھ لیجئے آقا

دنیا کہے مجھ کو دیوانہ ، سرکار مری سرکار مدینہ
مدحتِ آلِ محمد لب پر ، دل میں درود نبی پر رب پر

یہی ہے جنت کا پروانہ ، سرکار مری سرکار مدینہ
علی،نبی،حسنین کی باتیں ، بی بی فاطمہ کی سوغاتیں
یہی نماز مری پنجگانہ ۔ سرکار مری سرکار مدینہ
عشق میں مولا جان سے جاؤں، وقت نزع معراج سناؤں

قبر میں ہو لب پر یہ ترانہ ، سرکار مری سرکار مدینہ
حشر کے روز نسیم کی قسمت ، سامنے ہوں سرکارِ شفاعت

کملی پکارے بے تابانہ ، سرکار مری سرکار مدینہ

٭٭٭
ہائے مولا حسین ۔ ہائے میرا حسین
حسین میرے بیٹے میرے پاس آ

سن میری جان آج عاشور کا دن ہے

آج عزاداری کا دن ہے

لوگ کہتے ہیں کہ آج ماتمی جلوس میں دہشت گردی کا امکان ہے

حسین ہوشیار رہنا ۔۔

اچھا ماں ۔۔

سن حسین ۔۔آج نہ جا ۔۔۔

کیا ماں ۔؟ نا ماں ۔۔ نا ۔۔

آج عاشور کا دن ہے

آج فکر حسین کو بچانے کا دن ہے

میرے بیٹے تجھ پر ماں واری
چشم بد دور تجھ میں ہے جاں نثاری
کالے کپڑوں میں تو شہزادہ لگتا ہے

اچھا ماں چلتا ہوں

سن ماں اپنا خیال رکھنا

میں نے جو سبیل لگائی تھی اس کا دھیان رکھنا

میرے امام کے پرچم کو ہمیشہ بلند رکھنا

حسین ۔۔ میرے چاند سن ۔۔ میری جان

 تو بھی ذرا دھیان سے رہنا

عاشور کا دن ہے

ماتمی جلوس ہے

دشمن گھات میں ہے

تفرقہ اور نفاق بھی تاک میں ہے

سن ..میرے حسین … حسین کو بٹنے نہ دینا
سن میرے بیٹے ۔۔ ۔۔ میرے بچے .. حسین سب کا ہے

اگر شیعہ سنی حسین کو بانٹ لیں گے

تو پیغام حسینی یزید وقت لوٹ کر لے جائے گا

میرے بیٹے دھیان سے رہنا

پیار اور سلوک سے رہنا

عزاداری میں دوسروں کو بھول نہ جانا

اور سن میرے حسین بس جلدی لوٹ آنا

پھر
میرا حسین گھر نہ آیا لوگو
سنا ہے کہ ایم اے جناح روڈ پر ماتمی جلوس میں خود کش دھماکہ ہوا ہے

پینتیس شہید ہوئے اور اسی زخمی ہوئے

کربلا کی یاد میں کربلا مچ گئی لوگو

ہائے میرا حسین کہاں ہے لوگو

ہائے میرا بابا ۔۔ سکینہ نے کہیں سے پکارا ہے لوگو

ہائے میرا بھائی ۔۔ زینب خیمے سے پھر دوڑی ہے لوگو

ہائے میرا حسین ۔۔ جنت سے بنت رسول پھر پکاری ہے لوگو

کیسی دہائی ہے لوگو

یزید وقت نے پھر کہہ دیا کہ جو سر کٹا ملا ہے وہ دہشت گرد باغی ہے لوگو

یہ خون آشام وقت ہے لوگو

گھر گھر سجی شام غریباں ہے لوگو

نہیں خبر اب کہ

دوکانیں جلی کہ خیموں میں آگ لگی ہے

بس ایک بار پھر بیبیاں ننگے سر خیموں سے باہر نکلی ہیں
بچے ننگے پیر وحشت میں دوڑے ہیں
کہاں ہے میرا حسین ۔۔ ہائے میرا حسین ۔۔ گھر نہیں آیا ۔۔

اے زہرا بنت رسول گواہ رہنا

میں نے تیرے حسین پر اپنا حسین لٹا دیا
٭٭٭
ذکر حسین سے جب جب ہوئی ہے زبان آشنا

میرے خدا

عجیب معجزہ ہے

کہ
خیال حسین سے میرے ذہن و دل جاگنے لگے ہیں
کئی بے رنگ بدحال سے نقشے سنورنے لگے ہیں
یہ بھی ھوا

کہ
زکر حسین سے جب جب ہوئی ہے زبان آشنا

مقفل رکھتے تھے دل کو وہ بیان بھی کھلنے لگے ہیں
سفیر سکوں ۔۔محور جنوں ۔۔۔حسین علیہ السلام

مجھے یاد ہیں آپ کے دکھ سارے

غریب شہر کی وہ بے وطنی
نوک سناں پر پیاس کی کہانی
بے ردا بیبیوں کی بےسروسامانی
پر لب پہ رہی آپ سب کے

اپنے رب سے ملنے کی شادمانی
حزن میں آج پھر آنسو میرے گرنے لگے ہیں
روم روم میں جیسے کئی در کھلنے لگے ہیں
مجھے بھولے سبق پھر یاد آنے لگے ہیں
جب میرے نبی پاک نے یہ کہا تھا

“حسین مجھ سے اور میں حسین سے ہوں “

میرے خدا

مجھے بھی عطا کر دیجئے ایسا نور یقین
کہ
قلب و دہن ،قلم و سخن پکار اٹھے

سچ ،صبر ، صداقت، خود داری
مجھے
سب کچھ حسین ہی سے ملا ہے
٭٭٭
حسین۔۔آپ کو میری ہر سانس کا سلام

یا ایہا الناس ۔۔

وہ جو لگن کے رستوں پہ چلتے ہیں
انہیں کو جینے کے قرینے ملتے ہیں
ہاں دفینوں سے خزینے ملتے ہیں
سو میرا بھی پہلا قدم اس رستے پر اٹھ گیا
میں بھی اسی سمت چل پڑی تھی ۔۔ جہاں دل میں ایک لگن سی لگی تھی ۔۔

جیسے آخری سانس بھی کچھ پانے کی خواہش میں ٹھہر سی گئی تھی
بس میں چل پڑی تھی ۔۔اور ۔۔پھر ۔۔

ہاتھوں میں میرے اپنے ہی گناہوں کی گٹھڑی تھی
پاؤں میں جیسے کوئی بیڑی ٹوٹ کر گر پڑی تھی
آنکھوں میں لگی جیسے ساون کی اک جھڑی تھی
اور میں اپنی ہی تڑپ میں دلگیر چلی جا رہی تھی ۔۔

جاں بلب ، سوختہ جاں ، شکستہ پا ۔۔اور زمانے کے گرم سرد

کہیں انگارے ہی انگارے تو کہیں فگار اپنے ہی دل کے پارے

کہتے ہیں جو بھی لگن کے رستوں پہ چلتے ہیں
انہیں کہیں نہ کہیں جینے کے قرینے ملتے ہیں
یا ایہا الناس
نوید ہو کہ ابدی خزانہ مل گیا مجھے

غم حسین ،موت سے بیگانہ کر گیا مجھے

گویا
صبر حسین سے جینے کا قرینہ مل گیا مجھے

اے عالی حوصلہ، کربلا کے جیدار ، سید الشہدا حسین
آپ کی شان پہ قربان ، آپ کی نذر میرے شام و سحر

آپ کو میری ہر سانس کا سلام ۔۔سلام ۔۔ سلام

اے خانہ زہرا کے چراغ ، کربلا کے تاجدار، سید الشہدا حسین
آپ ہیں دین محمد کے پاسبان ، آپ کی نذر میرے قلب و جگر

آپ کو میری ہر سانس کا سلام ۔۔سلام ۔۔ سلام

اے پاک امام۔۔۔۔امام۔۔۔۔امام
منقبت

اب بھی وقت ہے ۔۔ دل کی گرہیں کھولو ۔۔

مجھ سے

میرے مولا علی کی شان پوچھتے ہیں لوگ

نادان ہیں
جو سورج کا پتہ پوچھتے ہیں لوگ

سچ تو یہ ہے کہ

اللہ کے محبوب ا ور پیارے ہیں علی
اللہ کے حبیب کے راج دلارے ہیں علی
انبیاء و اولیاء کے سہارے ہیں علی
اور میرا ایمان کہ

محشر میں
مجھ گنہگار کی اذن شفاعت ہیں علی
ذرا تاریخ کے اوراق پلٹ کر تو دیکہو

کون تھا جس نے ۔۔۔۔

غلام قوموں کو سر اٹھا کر جینا اور مرنا سکھا دیا
درس زندگی ، ہنر آگہی، راز بندگی سمجھا دیا
اپنے نور العین دے کر دین محمد ہم تک پہنچا دیا
خلافت ، امامت ،ولایت لازوال کی حقانیت کو بتا دیا
اب ۔۔

اہل مصر کی غلامی ہو

کہ فارس پر جور و ستم

اہل افریقہ کا قدیم عبودیت ہو

کہ مغلوں کے مظالم

استبداد روم ہو

کہ عام مسلمان پر ظلم

رجعت پسندی کا تغیر ہو

کہ باطل کے مدو جزر

تاریخ کہتی ہے

آج کے فرنگیوں کے حرص و ہوس کے شاخسانے

فرعون کی گرفت ہو یا باب فتح کے افسانے

تلواروں کے سائے ہوں کہ تیروں کے نشانے 
ہوائیں ، کہسار ، وادیاں ،بہتا پانی
چرند پرند ، خوشبو ، پھول ، چاند ستارے

سب پڑھتے ہیں میرے مولا علی کے ترانے

سنو ۔۔

علی کو تقسیم نہ کرو

کہ علی کی تقسیم رسول اور خدا کی تقسیم ہے

یہ بھی یاد رہے ۔۔

تم شیعہ سنی کو بانٹ بھی دو تو کیا ہوگا

عربی کو عجمی سے لڑا بھی دو تو کیا ہو گا

اس دنیا سے امن کو مٹا بھی دو تو کیا ہو گا

بھلا علی کا وکیل انسان کیا ہوگا

سچ تو یہ ہے

ایک نام جو سارے فرق مٹا دیتا ہے

سرد دلوں میں ایک آنچ دہکا دیتا ہے

وہ نام میرا ،تمہارا ، ہم سب کا ہے علی
ہمارے نصیب کا درخشاں ستارہ ہے علی
دونوں جہاں میں کونین کو پیارا ہے علی
ابھی بھی وقت ہے

پہچان لو

دل کی گرہیں کھولو ۔۔۔ سنو جہان والو

علی نفس رسول ہیں
حق ہیں ۔۔ اصول ہیں ۔۔

آیات محبت کا نزول ہیں

٭٭٭
کس نے پھول سے ہاتھوں میں اوزار دیئے
 کھیل ہی کھیل میں سارے جگنو مار دیئے
کوڑا کرکٹ چُننے والے بچے نے

حوصلے اپنے بچپن میں ہی ہار دیئے
جدت کے اس عہد کے تحفے دیکھو تو

غربت اور جہالت دی ، بیمار دیئے
جنگوں میں بھی بچے جھونکے جاتے ہیں
اس دنیا نے جنگ پہ بچے وار دیئے
گاڑی دھونے والا بچہ میرا ہے

کس نے اسکے ہاتھ میں  یوں زنگار دیئے
روٹی ڈھونڈتی ہے جو بچی کچرے سے

سوچیئے اس کو کس کس نے آزار دیئے
ان چہروں پر کیوں یہ جہالت لکھی ہے

بچپن میں یہ خواب ہیں کس نے مار دیئے
جرم بتاؤ آخر کو یہ کس کا ہے

پھولوں کے بدلے میں انکو خار دیئے
میری آنکھوں میں وہ سب بچے ہیں نسیم
جن کو دکھوں کے ہم سب نے انبار دیئے

٭٭٭
بارشیں
محبت جب پاس ہوتی ہے

بارشوں جیسی برستی ہے

محبت جب پاس نہیں ہوتی
بارشوں جیسی کر جاتی ہے
٭٭٭
ہم اجتماعی خود کشی کر رہے ہیں
سوچتی ہوں کہ سوچنا سزا کیوں بن گیا ہے

سوچنا تو تفکرون تھا

حکمِ قرآن تھا

ورثۂ انبیا تھا

پھر یہ سوچنا سزا کیسے بن گیا
چاروں طرف ایک بے ہنگم سا شور ہے

اور اس شور میں
شعور بھی جیسے شور بن گیا ہے ۔۔

سنا ہے کل سرکار کے مخالفت میں نعرے لگے تھے

وہیں سرکاری ہرکارے اپنی جان بچانے میں لگے تھے

اور گھبرا کر میں سوچتی رہی
بھلا یہ کوئی بتائے کہ نعروں سے پیٹ کیسے بھرے گا

پھر
سرکار ۔۔ سرکاری ٹی وی سب چل پڑے تھے

عوامی صدر ۔۔ اپنی عوام سے مخاطب تھا ۔۔

جھنجھلا رہی ہوں اب میں
جھوٹی باتیں روزانہ آخر میں کیوں سنتی ہوں

پرانے راگ ۔۔ پرانی باتیں ۔۔ پرانی چالیں
آخر کیوں میں ہر بار پہلو بدلتی ہوں

تقریر جاری تھی ۔۔

نامہ نگار بھی تھے ۔۔۔ سرکاری مہمان بھی تھے

اتنا شور کہ کسی کو کوئی شعور ہی نہیں رہا

روٹی کا ذکر تھا نہ کہیں پانی کی بات تھی
کارخانے بند پڑے ہیں اور مزدور فاقہ زدہ ہے

لوگ بچے فروخت کر رہے ہیں
دو ہزار دس میں پاکستان میں مصر کا بازار لگا ہے

’’یوسف‘‘ کے علاوہ سب بک رہا ہے

بچے۔عزت،غیرت،حمیت سب کچھ

مملکت اسلامی میں لوگ روٹی کے لیئے خود کشی کر رہے ہیں
یا اللہ

یہ تیرے عذاب کی کیسی صورت ہے

صدر نئے کاغذ پر لکھی برسوں پرانی تقریر کر رہا ہے

پرانی شراب نئے جام میں بدل رہا ہے

اور میں سوچ رہی ہوں

کہ
عوامی صدر نے اپنی عوام کے منہ پر بے حسی سے تھپڑ ماڑا

غریب روزگار کہاں سے لائے گا اس کا ذکر کہیں نہیں
جن لوگوں کو مرلے دو مرلے کروڑوں دینے کی بات تھی
اس خوش نصیبی میں بیچاری عوام کا کہیں ذکر نہیں
ہائے ۔۔ عوامی صدر تم نے دیکھا ہی نہیں
کھلے آسمان تلے بھوکے بچے ۔۔ مرتے بچے ۔۔

خودکشیاں کرتے بےبس لوگ ۔۔

بے حس ، بے ایمان نہیں تھے جو یوں مر گئے

مرنے والوں نے اپنے ہاتھ نہیں پھیلائے
تم جیسے بھیس نہیں بدلے

کسی کو دھوکے سے نہیں مارا

آہ !

بے حس عوامی صدر کی بے بس عوام ۔۔

شاید
ہم سب اجتماعی خود کشی کر رہے ہیں
٭٭٭
ماں

ماں
مجھے یا دہے وہ دن جب میں نے تجھے خود سے الگ دیکھا تھا

خود کو تجھ سے بڑا سمجھا تھا

اپنی عقل کل سے تیری محبت کو پرکھا تھا

اپنی گڑیوں کو تجھ سے ’’تیری نہیں‘‘ کہہ کر چھینا تھا

خود کھانے کی ضد میں تیرے ہاتھوں کو جھٹکا تھا

تیرا ہاتھ پکڑنے کی بجائے دیواروں کو سہارا سمجھا تھا

میرے ہاتھ میں کئی کتابیں تھیں اور تجھے علم کی پڑی تھی
کتنی آسانی سے ’تجھے کچھ نہیں آتا ماں‘ یہ کہہ دیا تھا

اور
 تو نے بھی تو ہنس کر کہہ دیا تھا ۔۔ مجھے بھی بتاؤ نا کیا لکھا ہے ان میں
وہ تیرا میرے ساتھ دن رات کا جاگنا

مجھے ہر آفت سے محفوظ رہنے کی دعا دینا
میرے دوستوں کی لمبی فہرستیں ۔۔ اور تیرا مسکرا دینا
وہ میری لغزشیں
وہ میری نافرمانیاں
وہ میری نادانیاں
سب کچھ اپنے آنچل میں چھپا کر سب سے چھپا لینا
میری آنکھوں میں تیری یادیں دعاؤں کی صورت نم ہیں
میری اچھی ماں ۔۔ سنو ۔۔

میری بیٹی اب بڑی ہو گئی ہے

میری عقل اور سمجھ سے بھی بڑی ۔۔

مجھے معاف کر دو ماں ۔۔۔ بس ایک شکوہ ہے تجھ سے

میں تجھ جیسی ہوتی ۔۔ یہ دعا کیوں نہیں کی تھی ۔۔۔
٭٭٭
اجازت ہو تو ایک گلہ کر لوں

سنو اے خوابیدہ راگنیاں چھیڑنے والے

سنو ناں جانِ جاں مجھے اچھا لگتا ہے

جب تم ساتھ رقیبوں کے ہوتے ہو

اٹھتے بیٹھتے ورد انہیں کا کرتے ہو

سنو اے شیریں سخن

مجھے اچھا لگتا ہے

جب دوسرا کوئی نام تمہارا لیتا ہے

شُنیدہ ہر لفظ کو موتی سمجھتا ہے

پھر تذکرے ،تبصروں کی مالا پروتا ہے

سنو
میرے ساحر

مجھے یہ بھی اچھا لگتا ہے

تمہیں سوچے میرے سوا کوئی اور بھی
تمہیں چاہے میرے سوا کوئی اور بھی
تمہیں جانے میرے سوا کوئی اور بھی
سنو اے جانِ محفل

مجھے اچھا لگتا ہے

ساتھ تمھارے ہنستا کوئی اور ہو

پیار میں سجتا سنورتا کوئی اور ہو

آہٹ پہ سمٹتا، بکھرتا کوئی اور ہو

سنو اے روشن آنکھوں والے

مجھے اچھا لگتا ہے

ہر کسی کا تم پہ یوں فدا ہو جانا

ہر کسی کا تم سے یوں لپٹ جانا

ہر کسی کا تم کو یوں سوچے جانا

مجھے سب کچھ اچھا لگتا ہے

بس یہی اچھا نہیں لگتا ہے

جانِ جان

جب دشمن ہواؤں سے تم رعایت نہیں کرتے ہو

کیوں نہیں بستی اب خوشبو یہ شکایت کرتے ہو

مجھ سے میرے ہی ضبطِ الفت کا گلہ کرتے ہو

سنو یہ بھی اچھا نہیں لگتا ہے

جب کہہ دیتے ہو

بند آنکھوں سے کیوں نہیں دیکھتی ہو مجھے

اہلِ ہنر جیسا کیوں نہیں سمجھتی ہو مجھے

دل میں حرفِ آخر کیوں نہیں لکھتی ہو مجھے

جانِ جاناں

کیا بتاؤں اب مجھے اور کیا ،کیا اچھا نہیں لگتا ہے

کہنا ہے بس آج وہ جو سچ مچ اچھا نہیں لگتا ہے

اجازت ہو تو ایک گلہ کر لوں

پاس آ کے تمہارے یہ کہہ دوں

میں جاگا کروں شب بھر تمہاری خوشبو سے بات کرنے کو

آؤ تم اور بھول ہی جاؤ درِ دل پہ کوئی دستک ہی دینے کو

میرے ساحر مجھے

بس یہی اچھا نہیں لگتا ہے ۔۔۔۔۔۔۔۔۔۔
٭٭٭
ٹیلی پیتھی
شب و روز کی روانی سے

ماہ و سال کی کہانی سے

آسمانوں کی حیرانی سے

زمینوں کی نشانی سے

’دور اور بہت ہی دور

بے بال و پر کسی اندھے سفر پر‘
ننگے پیر ہی میری سوچیں چل پڑتی ہیں
لپٹتی ہیں تم سے تو کئی رستے بناتی ہیں
سرگوشیوں کے کئی چراغ جل اٹھتے ہیں
میں اور تم ، پھر ’ہم‘ ہو جاتے ہیں
’دور اور بہت ہی دور

بے بال و پر اسی اندھے سفر پر‘

تمہارے احساس کی خوشبو

تمہاری آواز کا لمس

تمہارے ہاتھوں کے جگنو

میری روح کے بدن پر لکھ جاتے ہیں
’ کیسے جان جاتی ہو تمہیں جب بھی بلاتا ہوں ؟؟
٭٭٭
وصال
میرے محبوب

تمہیں نہیں لگتا جیسے ہماری روحیں اپنے جسم بدل چکی ہیں
تم ہی کہو میری جان

کیا کسی کا نام ساتھ لکھ لینے سے اس کی روح اپنی ہو جاتی ہے

سچ کہوں میرے ساحر

میرے ساتھ نہ تمہارا نام ہے ۔۔ نہ قیام ہے ۔۔ ۔۔

پر
یہ معجزہ بھی محبت میں تم سے لپٹ کر دیکھا
اپنے نام کے ساتھ تیرے نام کو جڑتے دیکھا
کلبوت تو تمھارا تھا پر اس میں سانس لیتی اپنی روح کو دیکھا
جو ہنس رہی تھی ۔۔۔ گا رہی تھی ۔۔

اور کہہ رہی تھی
مجھے اب کبھی نہ بلانا ۔۔۔ پھر کبھی نہ رلانا

میں پگلی ۔۔ میں نے جانا ہی نہیں ۔۔۔

یہ ہمارا ہجر نہیں ہمارا وصال تھا
٭٭٭
ہم تجھ سے بہت شرمندہ ہیں!

اے میری ارض پاک

اے میری ارض پاک ہم تجھ سے بہت شرمندہ ہیں
جن گلیوں میں شوق تمنا نے

پاؤں پاؤں چلنا سیکھا
جہاں ماؤں نے جوان بیٹوں کو

آنکھ بھر کر نہ دیکھا
جس چوکھٹ سے بھائیوں نے بہنوں کو رخصت کیا
اے میری ارض پاک

ہم تیری ان گلیوں کے ہر آنگن سے شرمندہ ہیں
خون کے چھینٹے جن پر اُن دیواروں سے شرمندہ ہیں
ہم ان رونے والی ماؤں سے غمخواروں سے شرمندہ ہیں
اے میری ارض پاک

جن ایوانوں میں قائد سجے ،جہاں قائد ملت بیٹھے
جہاں آزادی کے متوالوں نے

مستقبل کے خواب دیکھے
جہاں کھیتوں کھلیانوں میں خوشحالی نے گیت گائے

شہر کی ہر گلی کے مکین نے

جئے پاکستان کے نعرے لگائے

اے میری ارض پاک

ہم ترے ان معماروں اور مکینوں سے شرمندہ ہیں
شہروں کی ہر گلی ، بازار اور کھلیانوں سے شرمندہ ہیں
بوڑھی آنکھوں کی بجھتی روشنیوں سے شرمندہ ہیں
کیسے کہوں

اے میری ارض پاک

کیوں ہم تیرے کسی شہر کو

بچا نہ سکے

تجھ سے کیا اپنا کوئی بھی عہد

نبھا نہ سکے

کوئی آس کوئی امید
اپنے بچوں کو دے نہ سکے

کیسے بتاؤں تمہیں
اے میری ارض پاک

کیوں بک گئے حکمراں سامراجیوں کے سامنے

کیوں اپنی ہی فوج نے جلائے اپنے ہی آشیانے
کیوں نکلے مسلماں ہی مسلماں کو ختم کرنے

کیوں تاریخ لگی ہے باب کربلا کو پھر کھولنے

اے میری ارض پاک

پوچھ ہم سے ۔۔ کہ ۔۔ ہم سب شامل تیرے گنہ گاروں میں
پوچھ تو ایک بار ہم سے ۔۔۔

کیوں سچ کو صلیب پر چڑھا کر

لگے ہیں ہم فخر کرنے

کیوں غیر کے سامنے جھک کر

لگے ہیں تجھے شرمندہ کرنے

کیوں تیری روح ، تیرے جسم کو

لگے ہیں ہم تار تار کرنے

اے میری ارض پاک

یہ کیا کہہ دیا سن کر تو نے ۔۔ کہ۔۔

شب غم اب اور دراز ہونے لگی ہے

پر تو نے جو کہا سچ ہی تو کہا ۔۔

ہمارے نیزے شکستہ

ہماری ڈھالیں گرد آلود

منافقت ہمارا اصول

جھوٹ ہماری زندگی
دھواں ہونا ہی ہمارا انجام ہے

ایسے ہونے سے نہ ہونا ہی انعام ہے ۔۔۔۔

اے میری ارض پاک

اے میری ارض پاک ہم تجھ سے بہت شرمندہ ہیں!
٭٭٭
کوئی اپنے جیسی بات کرو

میرے اچھے دوست

تم نے کبھی کہا تھا

دلوں کی بھی عجیب ذاتیں ہیں
بند اِس میں کتنی ہی باتیں ہیں
آؤ نہ

قریۂ جاں کی سیر کو چلیں
سانسوں کی ڈور کو کھینچیں اور آسمان کی کہکشاں چھو لیں
اور
پھر نڈھال پتنگ کی طرح کہی گر جائیں
سنو دوست

اِس فرقت کی اپنی ہی گھاتیں ہیں
یادوں کی بھی عجیب ہی ذاتیں ہیں
جیسے ایک اور دنیا کی باتیں ہیں
آؤ نہ
کانچ کے رستوں پہ چلیں اور زخموں کی دہائی سنیں
لہو رنگ احساس کی وادیوں میں گھومیں
پھر
تھک کر ایک دوسرے کو پکار لیں
میرے اچھے دوست

تم تو بہت ٹھنڈے میٹھے ہو

جھرنوں کی طرح سب میں چلتے ہو

بس
آج
ساتھ میرے یہی قیام کرو

اداس سی سانولی شام ہے

کوئی اپنے جیسی بات کرو
٭٭٭
معزز درندوں کا رزق

اپنی تیرگی بخت تو دیکھو۔۔۔ لوگو

جو تھا مالی چمن کا وہی گل و ثمن کا قاتل ٹھہرا

ہر نفس اسیر ہوس ہے یہاں ۔۔ کیا کہوں کون کیسے برباد ہوا

عقاب زمین پر اترے ہیں جب سے — سر اٹھا کر مرنا بھی دشوار ہوا

اے شہر نگاراں کے منافق لوگو

سچ تو یہ ہے کہ

اس عہد بے بصر میں یہ دور ضلالت ہے کہ ہر حق تعزیر ہوا

اے میرے دوست

کیا کہوں اور کیسے بتاؤں

ان مسافتوں میں میری روح تک ایسے گھائل ہو چکی ہے

حَیات و مَمات میں جیسے ہر ثانیہ مستعار اور حیات کُش ہوا

سنو
اگر آج کا سچ یہی ہے

کہ
جو بھی جرم تکفیر امید کرے وہی دار لعنت پر لٹکا دیا جائے
تو
پھر اے دوست

آج تمہاری بات ہی کیوں نہ مان لوں

کہ
میں
عاشق حق ، طفل مکتب ، چاک گریباں ۔۔

پا شکستہ ۔۔ کیف جنوں میں رقصاں

جنگل کے سبز کوہساروں کا رخ کر لوں

اور
معزز درندوں کا رزق ہو جاؤں
٭٭٭
اس نے خواب میں مجھ کو جب دو کنول دیئے
جیون کی ندیا کے دھارے بدل دیئے
ان پھولوں کی اب بھی یاد ستاتی ہے

پھول جو اپنے ہاتھوں خود ہی مسل دیئے
میں نے جھیل کنارے اس کا نام لیا
جھیل نے ہنس کے نیلے موتی اگل دیئے
سارے ارماں کب نکلے ہیں سینے سے

ایسے بھی ہیں سینے میں جو مچل دیئے
ایسے بھی تھے لوگ جو گر کے سنبھلے کم

ہم نے ٹھوکر کھائی اور پھر سنبھل دیئے
اُس دکھ نے رکھا ہے مجھ کو ابد تلک

جس دکھ نے ہاں مجھ کو جامِ ازل دیئے
اس نے ہنس کر مجھ سے میری باتیں کیں
لمحے بھر میں سارے موسم بدل دیئے
نگہت اُس شاہین کا مجھ سے پیار رہے

جس نے یہ اشعار بصورت غزل دیئے
٭٭٭
خود کو یونہی مکمل کروں گی
میرے ساحر

جب سے کہا تم نے کہ تم آ رہے ہو

خیال کی شمعیں کبھی جلتی ہیں من میں تو کبھی تن میرا جلا رہی ہیں
ہر طرف ایک تصور کی روشنی سی پھیل ر ہی ہے
تمھاری باتوں کی مہک مجھے پاگل کر ر ہی ہے
بند آنکھوں سے دیکھتی ہوں

تو میرے خواب وہی ٹھہر جاتے ہیں
سبز روشوں پہ چلتے ہوئے رک کر مجھے دیکھ ر ہے ہو

سبز بارشوں کا موسم وہی ٹھہر گیا ہے
چلتے چلتے میرا سانس بھی رک گیا ہے
تمھاری ہنسی کی بازگشت مہک ر ہی ہے
سنو
تم سے بہت کہا تھا کہ بتا دو کہ کیا لاؤں

اب جانے تم کیا چاہتی تھی
میں ہنس کر کہتی ہوں ’تم‘
تم نے جھک کر میری آنکھوں میں جھانکا

جانتی ہوکیا کہہ ر ہی ہو ؟

میں پلکوں کو جھکائے کہہ ر ہی ہوں ھاں ’ تم‘
تھوڑی دور تک تم یونہی چلتے ہو اور پھر پلٹتے ہو

پگلی، جانتی ہو کیا مانگ ر ہی ہو ؟

میری پلکیں اُٹھ کر کہہ جاتی ہیں ’ تم‘
چلتے چلتے اچانک

تم میرے شانوں پر ہاتھ رکھ دیتے ہو

اور سمجھاتے ہوئے کہتے ہو

بات یہ ہے
کہ
تمھاری ہر بات میں ۔۔۔۔

میری انگلی کی پوروں نے ہنس کر تمھارے لبوں سے کہا میری ہر بات میں ہو ’تم‘
اور تم خفا سے ہو جاتے ہو

یہ پاگل پن  ہے اور اِس پاگل پن کی آخر وجہ

میں گلے میں بانہیں ڈال کر کہتی ہوں ’تم‘
پھر تم نے میرے سر پہ اپنا دایاں ہاتھ رکھ دیا
اور بائیں ہاتھ سے میرے منتشر بالوں کو سمیٹا
اور خود میں سمیٹ لیا
سنو جانم

ادھورا یہ سفر کیسے کرو گی
اور
میں جیسے خود سے کہہ ر ہی ہوں

میرے ساحر

وعدہ رہا

یہ ادھورا سفر ’میں‘ کروں گی
اور
خود کو یونہی مکمل کروں گی
٭٭٭
ہمیں اپنی عادت نہ ڈالو

چھوٹی چھوٹی باتوں کی بڑی انمول یادیں ہیں
کیا کہے تم سے کہ اب یہ کیسی باتیں ہیں
کتنا کہا تھا تم سے

ہمیں
اپنی عادت نہ ڈالو

دیکھو تو

سب یہی پوچھتے ہیں
کیسی ہو

کیا کرتی رہتی ہو

کہی دِکھتی  ہی نہیں ہو

اب تم  ہی کہو

کیا کہوں

کیسے بتاؤں

کہ
میں تو خود کو بھی
تمھارے بغیر کہیں دکھتی نہیں ہوں
٭٭٭
ہِجر زدہ شاخِ بدن کو ٹوٹتے دیکھا تھا
میرے ساحر

یاد  ہے نہ

تم نے بھی تو

مجھے راتوں کے پچھلے پہر سلگتے دیکھا تھا

ہجر زدہ شاخِ بدن کو ٹوٹتے دیکھا تھا

میں آج بھی
اُسی طرح

تمھارے حصار میں سمٹی
اپنے احساس سے لپٹی
روشنی کے گھر میں رہتی ہوں
٭٭٭
اِن ادھوری کہانیوں کو بلا عنوان  ہی رہنے دو


میں تو سوچ ر ہی تھی کہ مجھے سب کچھ بھول چکا ہے
وہ جو ادھورے خوابوں کی کہانی تھی
وہ جو میں نے تمہیں سنانی تھی
جب
وقت نے اپنی سانسوں سے روح کے بدن پر لکھا تھا

وقت نارسا کا مہر

اُن شناسا باتوں کا زہر

جو کبھی تم نے مجھ میں انڈیلا تھا

بڑی چاہ سے جسے میں نے سنبھالا تھا

مدت بعد

یہ آج مجھے کس مقام پہ لے آئے ہو

ایسے کہ

نہ آئے  ہی ہو اور نہ گئے ہو تم

نہ اپنے  ہی ہو اور نہ پرائے ہو تم

میری جان

ادھورے خوابوں کی کہانیاں ادھوری  ہی رہنے دو

اور اب

اِن ادھوری کہانیوں کو بلا عنوان  ہی رہنے دو
٭٭٭
کتنے سچے وہ جھوٹ تھے
ماں

مجھے وہی کہانی سناؤ نہ

جس میں ایک شہزادہ ہوتا ہے
میں ایک جل پری ہوتی ہوں

اور کھوئی کھوئی رہتی ہوں

بند آنکھوں سے سپنے بُنتی ہوں

مجھے لے کر چلو نہ

خوابوں کے آسمان پہ

مجھے اُسی شہزادے سے ملنا ہے
ہائے
ماں
کتنے اچھے وہ دن تھے

کتنے سچے وہ جھوٹ تھے
٭٭٭
خاموشی میں بھی جیسے تم  ہی گویا ہو
میرے ساحر

ایک دن تم نے کہا تھا

جب میں نے پوچھا تھا 

مجھ سے مل کر کیا کرو گے تم  

یاد  ہے تمہیں
تم نے کہا تھا

جانم
تم سے مل کر

میں اپنے سارے خوابوں کو مجسم کروں گا

سامنے بٹھا کر تمہیں اپنی آنکھوں میں اُتاروں گا

دھڑکنوں پہ دل رکھ کر اپنا صرف تمہیں  ہی سنوں گا

دل کی باتیں دل  ہی سے کہوں گا

تمھارے صندلی بدن میں پاگلوں کی طرح گھومتا پھروں گا

سر رکھ کر گود میں تمھاری
بند آنکھوں سے اپنی ، سارے راز تمھارے چراؤں گا

میرے ساحر

کیوں
میرا الہام کہتا  ہے کہ جیسے کوئی آیا ہو

خاموشی میں بھی جیسے تم  ہی گویا ہو میرے ساحر

ایک دن تم نے کہا تھا

جب میں نے پوچھا تھا 

مجھ سے مل کر کیا کرو گے تم  

یاد  ہے تمہیں
تم نے کہا تھا

جانم
تم سے مل کر

میں اپنے سارے خوابوں کو مجسم کروں گا

سامنے بٹھا کر تمہیں اپنی آنکھوں میں اُتاروں گا

دھڑکنوں پہ دل رکھ کر اپنا صرف تمہیں  ہی سنوں گا

دل کی باتیں دل  ہی سے کہوں گا

تمھارے صندلی بدن میں پاگلوں کی طرح گھومتا پھروں گا

سر رکھ کر گود میں تمھاری
بند آنکھوں سے اپنی ، سارے راز تمھارے چراؤں گا

میرے ساحر

کیوں
میرا الہام کہتا  ہے کہ جیسے کوئی آیا ہو

خاموشی میں بھی جیسے تم  ہی گویا ہو 
٭٭٭
بے اختیاریوں کے بڑے  ہی گہرے بادل تھے
میرے ساحر

تمہیں تو یاد ہو گا

بے اختیاریوں کے بڑے  ہی گہرے بادل تھے

جو برستے تھے تو پھر تھمتے  ہی نہ تھے

کتنے  ہی سفر تھے جو کٹتے  ہی نہ تھے

تب
مانگا تھا میں نے تمہیں بہت اپنے رب سے

پر
چاند  ہی نہ نکلا شبِ ہجراں کے سفر سے

سوچتی ہوں

جن کے پاس ’اٹی‘ نہیں ہوتی
وہ بھلا کاتیں گے کیا
مصر کا بازار تو یوں بھی اُجڑ چکا

اور جو بازارِ عشق میں بے دام بِک جائیں
اُن کے پاس کیا رہ جاتا ہے
بھلا کوئی
بے اختیاری دے کر کیا خرید سکتا  ہے ؟
٭٭٭
ایک عجیب سی خواہش لکھ بیٹھی ہوں
جی میں ہے
کہ
ایک کتاب ہو محبت کی جس کا نام تمنا ہو

باب ہو اُس کے اُتنے  ہی جتنی میری عمر ہو

جس کے ہر صفحے پہ رکھے خواہشوں کے پھول ہو

خواہشیں بھی ایسی جس میں ایک تمثیل ہو

اُس تمثیل میں سر تا پہ میری اپنی  ہی تکمیل ہو

میرے ساحر

محبت کی اُس کتاب میں
ایسا کچھ تم بھی لکھو جو کسی نے اب تک لکھا نہ ہو

ایک ایسا فسانۂ دل جو میں نے اب تک پڑھا نہ ہو

سنو
میری جان

میں تو

ایک عجیب سی خواہش لکھ بیٹھی ہوں

اپنے رب سے تمہیں
صرف
ایک دن کے لیئے مانگ بیٹھی ہوں

میرے ساحر

میرا یقین کہتا ہے
تمھارے ساتھ ایک دن میں کئی جنموں کا سفر ر ہے گا
٭٭٭
میرے ساحر کیا مجھے یاد کیا تھا ؟
جی چاہتا  ہے کہ

سرد موسم کی سبز بارشوں میں
مورنی بن کر ناچوں

اور
اپنے رنگدار پروں پہ اپنی ایک ایک خواہش لکھ دوں

اور
ہر خواہش میں ایک دعا رکھ دوں

کہ
جب بھی میرا ساحر میری کتابِ عمر کا بابِ عشق کھولے

لکھا ہوا ہر صفحے پہ اُسے ایک  ہی نغمہ بے اختیار ملے

میرے ساحر

کیا مجھے یاد کیا تھا ؟
٭٭٭
مجھے وقت کے دائروں سے الگ کر دو
میرے ساحر

کچھ خواب آنکھوں کی دہلیز پہ میں نے سجا رکھے ہیں
آدھی شب کی گہری نیند سے جو مجھے جگانے لگے ہیں
شام کے کہرے میں سمٹے وہ پل مجھے ڈرانے لگے ہیں
کیسے بتاؤں

قدموں سے لپٹے کئی سفر اب مجھے تھکانے لگے ہیں
سنو
آج میرا کہا کر دو

میرے جسم پر جو سینکڑوں اور جسم ہیں انہیں اتار دو

اور
مجھے
وقت کے دائروں سے الگ کر دو
٭٭٭
تنہائی میں بھی تنہا نہیں رہتی ہوں
میرے ساحر

تیرے خیال نے

جس دن

میرے احساس پر اپنے لبوں سے پیار لکھا تھا

یوں لگا تھا

جیسے
میری خواہشوں کے پروں پہ تم نے انتظار لکھا تھا

اُس دن سے

میں
ہر پل تمھارے حصار میں رہتی ہوں

اپنے  ہی خیال کی بستی میں بستی ہوں

جیسے
بابِ تمنا میں
رات دن تیرا انتظار لکھتی ہوں

اپنے گماں اور یقین کے اِس سفر میں
اکثر یہی سوچتی ہوں

دیکھنے میں جتنی سلجھی تمہیں دکھتی ہوں
خود سے اُتنی  ہی الجھی  رہتی ہوں
سمٹے رہنے کے جتن میں اپنے اندر اُتنی  ہی بکھری  رہتی ہوں
کیا بتاؤں

پھر بھی
خود کو کتنا خوش نصیب سمجھتی ہوں
کہ
تنہائی میں بھی تنہا نہیں  رہتی ہوں
٭٭٭
خواب دیکھنے کی سزا کیا ہوئی
کیا کہیں اب

خواب دیکھنے کی سزا کیا ہوئی
بس یہی
کہ
آنکھیں گُل ہو گئیں
اور
میں رستہ بھول گئی
٭٭٭
ہمارا یوں خالی ہاتھ رہ جانا ٹھیک نہ تھا
گزری ہوئی باتوں کی کتنی عجیب سی تقسیم ہے
تم نے وہ کہا تھا

میں نے یہ کہا تھا

اُن  ہی باتوں کی ہر بار ایک نئی سی تفہیم ہے
سنو میری جان

یہ تو میں بھی جانتی تھی کہ بچھڑنا تو لازم تھا

تقدیر کی اِس کہانی میں وقت  ہی بڑا ظالم تھا

سچ کہوں تو

جو ہوا ٹھیک  ہی ہوا پر جیسے ہوا وہ ٹھیک نہ تھا

کہانی کے آخر میں
ہمارا یوں خالی ہاتھ رہ جانا بس ٹھیک نہ تھا
٭٭٭
وہ رات جب کسی کے سر پہ چھت نہیں ہوتی
مجھ سے کیا پوچھتی ہو میری مسیحا
میں کیوں ایسی ہوں
شاید تم یہ کہنا چاہتی ہو

میں کبھی اچھی نہ ہو سکوں گی
تم کبھی مجھے بہلا نہ سکوگی
سنو میری مسیحا
میرے پاس تو بیٹہو

مجھے بتاؤ تو

کیا تم کو کوئی رات ایسی یاد  ہے جس میں کوئی ستارہ نہیں تھا

ایسی کوئی رات جب سڑک کے کنارے اندھیرا اُگ آیا تھا

اور بارشوں نے جیسے لہو سرد کر دینے کی قسم کھا لی تھی
تم کیا جانو وہ کونسی رات ہوتی ہے
یہ وہی رات ہوتی ہے
جب اپنے گھر سے باہر نکل جانے کو کہہ دیا جاتا ہے
ہمیشہ کے لیئے بچھڑ جانے کو کہہ دیا جاتا ہے
کہی کھو جانے کو آزاد کر دیا جاتا ہے
میری مسیحا
تم کیا جانو

وہ رات جب کسی کے سر پہ چھت نہیں ہوتی
مانو جیسے اُس کے پاس کوئی سمت نہیں ہوتی
یوں
دھوپ میں جیسے آنکھوں کو کچھ دیکھائی نہ دے

آسمان کے ہوتے ہوئے بھی جیسے کوئی سائبان نہ رہے

اور
زمین پر کہی کوئی اماں نہ ملے اور اُس کا کوئی ٹھکانہ نہ رہے

دنیا میں کوئی بھی جیسے انسان نہ رہے

تم کیا جانو
کیا ہوتا  ہے جب سر پہ چھت نہ رہے

کوئی سائبان نہ بنے

کوئی دیوار نہ بچے

میری مسیحا
یہ ایسا  ہی ہے
جیسے ہر طرف جنگل کا قانون ہو

سانپوں کی پھنکار ہو

کالی بھیڑوں کا راج ہو

جیسے
کہی کسی کا خدا نہ ہو
٭٭٭
کوئی تو  ہے جو میرے لہو میں بولتا ہے
سنو

میری زندگی کا ایک باب  ہے جو یونہی سادہ پڑا  ہے کب سے

تم کچھ لفظ لکھ دو نا اُس میں
بس
ایسا کچھ لکھ دو جس سے دل کے کچھ باب اور بھی کھُلنے لگیں
زخم جتنے بھی ہرے ہیں سبز ہونے لگیں
اور
پھر مہکنے لگیں
بہار دینے لگیں
سنو
یہ دروازۂ دل  ہے جو میرا یونہی کھلا پڑا  ہے کب سے

کبھی تو آؤ اس گزر گاہ سے

ایسا ہو تو کیا نہ ہو خوشی سے

شاید
آسمان زمین پر اُتر آئے اور تارے پاؤں میں رُل جائیں
سنو
یہ جو جہانِ  نگاہ  ہے نا یونہی ویران پڑا  ہے کب سے

کوئی اور ٹھہرا نہیں  ہے تب سے

روشنی بھی نہیں ہوئی  ہے جب سے

ایسا کرو کہ اب جب بھی آؤ واپس تو بس جانا نہیں یہاں سے

سنو
جانتی ہوں
یہ میری چاہتوں کے رنگین پر ہیں جو میری خواہشوں کو لگے ہیں
یہ میری تمناؤں کے حسین گھر ہیں جو میرے دل میں سجے ہیں
یہ تمہاری آواز کا جادو  ہے یا پھر لکھے لفظوں کا سحر ہے
کوئی تو  ہے جو میرے لہو میں بولتا ہے
میرے بدن میں جاگتا ہے
میری روح میں اترتا ہے
مجھے یاد ہے
تم نے کہا تھا کہ اپنے دل کی کھڑکیاں کواڑ سب بند کر لو

میں نہیں آ سکوں گا

تم اپنی چاہتیں تمنائیں سب کسی اور سے منسوب کر لو

میں نہیں آ سکوں گا

مجھے اب کبھی آواز نہ دینا
مجھے کچھ اور نہ لکھنے دینا
لیکن
سنو
کیا
کوئی باب صرف کہنے سے بند ہو سکتا ہے
کوئی آدھے رستے سے یوں واپس مڑ سکتا ہے
٭٭٭
ہو سکے تو اپنے آنے سے پہلے خود کو بھیج دو
میرے اندر انتظار اُگ رہا ہے

خاموشی نے صداؤں کا لبادہ اوڑھ لیا ہے

ہوائیں مجھے چھو کر گزرتی ہیں تو فضا میں جیسے بربط بجنے لگتے ہیں
میرے دوپٹے کا آنچل میرے سینے پر ٹھہرتا ہی نہیں
میں با اختیار ہو کر بھی بے اختیار سی ہوں

شاید یہ موسم ہی بے اختیاریوں  کا موسم  ہے
سحر زدہ موسم کہ جس کے ایک ایک لمحے میں جیسے جادو لکھا ہوا ہے

میرے ساحر

یہ جادو مجھے بھی تو سکھا دو

تا کہ میں بھی اپنے ہاتھوں کی لکیروں میں جب جی چاہے تمہاری صورت دیکھ سکوں

نا جانے یہ اسی فضا کے سحر کا اثر ہے کہ

 تیری آشنا سانسیں مجھ سے باتیں کرتی  رہتی ہیں
یا پھر یہ خود کلامی کا موسم  ہے
میں خود سے صرف تمہاری باتیں کرتی ہوں

یا پھر یہ لپٹ جانے کا موسم ہے کہ میں اپنے بدن کے سائے سے

لپٹی رہتی ہوں

ہو سکتا ہے کہ یہ سمٹ جانے کا موسم ہو کہ میں تمہارے خیال میں
سمٹی رہتی ہوں

میرے ساحر

سنو
ہو سکے تو اپنے آنے سے پہلے خود کو بھیج دو

شاید سارے موسم بدل جائیں

٭٭٭
میری نظر سے جب تم خود کو دیکھتے ہو گے
تمہیں یاد ہے
سبز روشوں پہ چلتے ہوئے

سبز بارشوں میں بھیگتے ہوئے

یونہی
محبت سے تمہیں میں دیکھتی جا ر ہی تھی
بے اختیاری میں تم مجھ سے یہ کہہ ر ہے تھے

سنو جانم

جاتے وقت

میری آنکھیں تم لے جانا

اور
اپنے ہونٹ مجھے دے جانا

اب سوچتی ہوں
تو
مسکرا دیتی ہوں
میری نظر سے جب تم خود کو دیکھتے ہو گے

تو
خود کو کیسے لگتے ہو گے

یہ دنیا کیسی دکھتی ہو گی
سنو
ایک بات کہوں

تمھاری لبوں سے جب بھی میں خود کو پکارتی ہوں
تو جیسے آسمانوں پہ اُڑنے لگتی ہوں
تم جیسا کہنے لگتی ہوں
تم جیسا ہونے لگتی ہوں
لیکن جانے کس لیئے
حیران  ہے یہ دنیا
اور
کیوں دوست سب آپس میں یہ کہہ ر ہے ہیں
ہمارے لہجے رویئے سب ایک ہو ر ہے ہیں
٭٭٭
تمھاری آنکھیں روشن رستوں جیسی ہیں
تمہیں یاد  ہے وہ دن

جو کہا تھا اُس دن

جانم
تم پیار کا سمندر یوں سر پہ اُٹھائے چلتی ہو

جیسے
ٹھنڈے میٹھے پانی سے مٹکی چھلکی پڑتی ہو

سنو
عمر بھر کو پڑے نہ کم اتنا پیار کیسے کرتی ہو

دیکہو

تمھاری آنکھیں روشن رستوں جیسی ہیں
کیوں آنسوؤں سے تم اِسے سجاتی ہو

کیوں دیئے تم اِن کے بُجھاتی ہو

جانتا ہوں جو ہو رہا  ہے سب غلط ہے
مانتا ہوں جو کہہ رہا ہوں سب غلط ہے
جانم
مجھ سے جھگڑا کرو

مجھے برا بھلا کہو

اور
ہنس کر کہہ دو

تم
میرے بغیر بھی اچھی رہو گی 

جُگ جُگ جیو گی
اور
ایک روشن رستہ  ہی رہو گی
میرے لیئے
تم ایک جلتا دیا  ہی رہو گی
٭٭٭
ہوا کی ہتھیلی پہ دعا ایک سجا دوں
میں تو ایک مدت سے نظمیں اور کہانیاں لکھتی ہوں
اچھا برا سب کچھ کالموں میں بھی کہہ دیتی ہوں
پڑھ کر جسے سب  ہی کچھ نہ کچھ سوچتے ہوں گے

اچھا برا مجھے کچھ بھی ایسا کہہ دیتے ہوں گے

انہی میں وہ بھی ہو گا

جو میرا لکھا ہر جگہ ڈھونڈتا ہو گا

نظمیں ، کہانیاں سب پڑھتا ہو گا

جی  ہی جی میں یہ بھی کہتا ہو گا

کون  ہے یہ جو میری ہم زبان ہے
جو میری  ہی طرح خوش گمان ہے
سچ پر یقین  ہی اُس کا ایمان ہے
یہ بھی سوچتا ہو گا

کہ
کیسے کچھ اور زیادہ اُس کو جان سکوں گا

ساتھ اُس کے کچھ پل اپنے سنوار سکوں گا

کبھی میں بھی کچھ اُس کو اپنا بتا سکوں گا

پھر یوں سوچتا ہو گا

بھلا کیسے ممکن  ہے کہ ایسا ہو جو دل میرا کرتا ہے
وہ
جو ایک اور دنیا میں بستی ہے
جو اپنے  ہی دائروں میں  رہتی ہے
بھلا کیسے ممکن  ہے ؟

اچھا  ہے بس اتنا  ہی کہ اُس کی نظمیں ، کہانیاں پڑھتا رہوں
ہر اخبار میں نیا کالم ڈھونڈتا رہوں
ہر نئے دن نیا انتظار کروں

اُس کے دھیان میں رہوں
اُس کے افکار میں جیوں
اور
بس یہی سوچتا رہوں کہ وہ کیسے یہ سب لکھتی ہو گی
خیالوں میں ڈوبی خود بھی ایک کتاب سی لگتی ہو گی
سنو
میں بھی یہی سوچتی ہوں کہ وہ کیسے یہ سب پڑھتا ہو گا

پھر پڑھتے پڑھتے خود بھی اُس کہانی کا حصہ ہو جاتا ہو گا

تم
جو مجھے سب سے پہلے پڑھتے ہو

اپنے خیالوں میں بسے لفظوں کو ہر بار نئے رنگوں سے سجاتے ہو

تحفے میں ستارے اور دعائیں سب بھیج دیتے ہو

کبھی سوچتی ہوں
تم جو مجھے سب سے زیادہ پڑھتے ہو

دیکھنے میں پتہ نہیں کیسے دِکھتے ہو

تم سے جو ایک نادیدہ سا دھاگہ بندھا ہے
تم سے جو مانوس سا ایک احساس جُڑا ہے
اُسی احساس کے مکاں میں
میری کہانیاں سانس لیتی ہیں
نظمیں اپنی عمر جیتی ہیں
وہی
نیرنگیِ خیال کو آہنگ ایک نیا ملتا ہے
ستاروں میں شہابِ ثاقب بھی دِکھتا ہے
سوچتی ہوں
کیوں نہ آج

اُسی مکاں کی چوکھٹ پہ دیا ایک جلا دوں

ہوا کی ہتھیلی پہ دعا ایک سجا دوں

شوقِ انتظار ہمیں یونہی ستاتا رہے

کتابِ سخن کا باب یونہی  کھُلا رہے

اور
ستاروں سے آنگن یونہی  سجا  رہے
٭٭٭
ایک بار کا جھوٹ کھلے گا نہیں
سنو

کہہ دو

میں تمہیں بہت یاد آتی ہوں
خیاباں خیاباں ارم مہکتی ہوں
کیا
آج بھی تم نے کچھ نہیں کہنا ہے
ہمیشہ کی طرح چپ  ہی رہنا ہے
جانتی ہوں
کہ
سچ لکھنے والے

سچ کہنے والے

سچ سننے والے

سب تم جیسے ہوتے ہیں
موتیوں جیسے تُلتے ہیں
تم
کبھی تو کہہ دیکھو اُنہیں
جو تمہیں اچھے لگتے ہیں
جان سے پیارے لگتے ہیں
سچ ہے
مجھے
یہ سچ کبھی بھی اچھا لگے گا نہیں
پھر جی میرا کہی بھی لگے گا نہیں
پر
سنو
ایک بار کا جھوٹ کھلے گا نہیں
بس اب

کہہ دو

میں تمہیں بہت یاد آتی ہوں
خیاباں خیاباں ارم مہکتی ہوں
پھر
اتنی شدت سے یاد آتی ہوں
کہ
ایک یاد بن کے رہ جاتی ہوں
٭٭٭
دھوپ کے جنگل میں
سہیلی
تم کیا جانو

چار لفظوں کی جادوگری کو

یاد  ہے آج بھی
محبت ست رنگی پیرہن اوڑھے

مجھے سر تا پہ سجا ر ہی تھی
میں اپنے خوابوں کے اندھے سفر پہ تھی
جہاں
قربتوں کے گلاب سحاب لمحے
مہکے تو مرجھاتے نہیں کبھی
اور
خواب میرے کہی گر نہ جائیں
پلکیں اِس ڈر سے جڑ گئی تھیں
پر
خواب گر گئے سب سہیلی
آنکھیں جل گئی میری اکیلی
تا حدِ نظر کانٹے  ہی کانٹے

کب کیسے اُگ آئے سہیلی
سوچتی ہوں
کیوں
چار لفظوں نے مجھے ہرایا
محبت
اور
طلاق
فقط چار لفظ تھے سہیلی
اُس کے لیئے سب بے معنی
جان سے جانے کی کہانی
بس ایک عام سی کہانی
---------------------

سہیلی
آج کورٹ بھی جانا ہے
پھر اُس کا سامنا ہے
اب اور کیا کہنا ہے
سوچتی ہوں
اور
اُس سے باتیں کرتی ہوں
پھر ہنس کر کہتی ہوں
آج
جس کی خاطر تم مجھے عدالت تک لے آئے ہو

کیا عجب کل وہ بھی یہی میری جگہ کھڑی ہو

آج
مجھے تم جہاں دفنا ر ہے ہو

کل
وہی قبر نہ اُس کی بنا ر ہے ہو

----------------------------

سہیلی
آج بھری عدالت میں کہہ دیا اُس نے

میرے ساتھ اب اور نباہ نہیں سکتا

الگ ہونا چاہتا ہے
بٹوارا چاہتا ہے
ماہ شب تاب کا

گزری قربتوں کا

دیوار و دہلیز کا

اور
گھر کے مکینوں کا

سہیلی
یہ فیصلہ اُسی کا ہے
مجھے
دھوپ کے اِس جنگل میں
بغیر چھت کے رہنا ہے
تنہا  ہی سب سہنا ہے
سوچتی ہوں
طلاق
لکھتے وقت ایک بار

تو
اُس نے سوچا ہوگا

ہمارے بیچ جتنے اچھے وقت ہیں
اُن نشانیوں کو کیسے مٹا سکوں گا

چار لفظوں سے

کیسے
مقدر اُس کا سیاہ لکھ سکوں گا
٭٭٭
ان کہی خواہشوں کا یہ کیسا جوگ ہے
سوچتی ہوں
پہاڑوں کی بلندی سے نیچے کیسا دِیکھائی دیتا ہو گا

جھیل کے اُس طرف سبزہ کس رنگ میں کِھلتا ہوگا

اکثر گہرے پانیوں کو دیکھتے ہوئے

یہ بھی سوچتی ہوں
سمندر کے دوسرے کنارے کا شور بھلا کون سنتا ہو گا

زمین کے سنہری دفینوں کا پتہ بھی کِسے معلوم ہوگا

پھر سوچتی ہوں
کبھی تو

یہاں سے آسمان تک کے سفر پہ مسافر کوئی جاتا ہو گا

شاید
میری طرح سے کوئی بھی یہ نہیں سوچتا ہوتا ہوگا

پر
سنو
تم
جب کبھی پہاڑوں اور جھیلوں کے لمبے سفر پہ نکلو

سمندر کے کنارے چلتی ہواؤں کی مدھر راگنی سنو

اور 

جب کبھی بھی دفینوں کی دریافت کا سوچو

آسمانوں کی معراج پہ تخیل کی تکمیل چاہو

تو
پلٹ کر مت کسی کو دیکھنا
آوازوں پہ نہ تم دھیان رکھنا

بس اپنے  ہی سفر میں رہنا

قسم  ہے تم کو

یہ نہیں سوچنا

نہیں سوچنا کہ

اِن دیوانی ہواؤں نے یہ کیسا حشر سا اُٹھا رکھا ہے
ہماری محبت کی مقدس آیتوں نے ہر طرف کیسا سحر سا پھیلا رکھا ہے
جیسے ایک الاؤ سا دہکا رکھا ہے
اور
آگ  ہے کہ جلتی  ہی جاتی ہے
بس بھڑکے  ہی جاتی ہے
سب جلائے  ہی جاتی ہے
سنو
یہ بھی نہیں سوچنا ہے
فضاؤں میں بچھڑنے کا نوحہ ایسے کیوں بکھرا پڑا ہے
کہ
کچھ اور سنائی  ہی نہیں دیتا ہے
ان کہی خواہشوں کا یہ کیسا جوگ ہے
جو
آگے جانے  ہی نہیں دیتا ہے
کسی کو آنے  ہی نہیں دیتا ہے
تم کو قسم ہے
میری جان

یہ سب نہیں سوچنا

بس یہی سمجھنا

اور خود سے کہنا

شاید
نہیں
یقیناً
یہ میرا خیال ، میرا  ہی کوئی وہم ہے
ہاں کچھ ایسا  ہی ہے
کہتے ہوئے

گھر واپس لوٹ جانا ۔۔۔۔۔۔۔
٭٭٭
شہرِ دل
میرے شہر سے دور بہت دور ایک شہر ہے
شہر کے سارے مکانوں سے جدا ایک گھر ہے
گھر بھی وہ جو سبز بیلوں سے ڈھکا ہے
تین کمروں کے اُس جہا ن میں
وہ شیریں سخن رہتا ہے
جس کے صرف ہونے سے

شہرِ دل میں میرے
ایک دیا جلتا رہتا ہے
٭٭٭
Mother's Day
ماں ، میری پیاری ماں

میں تجھے پاؤں کہاں

تیری دعاؤں کا بادل

ابرِ بہار کی مانند

میرے ساتھ چلتا تھا

تیرا پیار بے مثل

مجھے سب سے بے نیاز رکھتا تھا

میری ننھی ہتھیلیاں تیری گرم مٹھی میں بند تھیں
تیرے ساتھ تیری آنکھیں بھی نظریں اتارتی تھیں
مجھے یاد  ہے اب تک

میں گر پڑا تھا

 تو نے اٹھا لیا تھا

میں رو پڑا تھا

 تو نے ہنسا دیا تھا

میں خفا ہو گیا تھا

 تو نے منا لیا تھا

سر پہ دھوپ آ گئی تھی
 تو نے آنچل دے دیا تھا

میں تھک گیا تھا

تو نے دامن بچھا دیا تھا

میں بھوک سے رورہا تھا

تو نے نوالہ اپنا دے دیا تھا

میں بے علم اور جاہل تھا

تو نے افسر بنا دیا تھا

میں پردیس جا رہا تھا

تو نے حوصلہ دے دیا تھا

جدائی میں عجب حال تھا

تو نے صبر سکھا دیا تھا

میری ماں

تیری یاد میں رو رہا ہوں
جانے کس سمت چل رہا ہوں
کیسے کہہ دوں

کیسے یقین کر لوں

میری دعاؤں کا بادل

مٹی میں کہی گم ہو گیا ہے
ماں ، میری پیاری ماں

کیا کروں

اب سفر بہت کڑا ہو گیا  ہے ۔۔۔
٭٭٭
یادیں
کل شب

تم نے جب سمندر کے دوسرے کنارے سے مجھے پکارا تھا

تمہاری آوازِ جاں نے  جیسے سکوتِ  شب  ہی  توڑ ڈالا  تھا

ہواؤں میں مہکی وہ سرگوشیاں
بادلوں میں اُڑتی وہ بے قراریاں
میرے لب و رخسار کو چھو ر ہی تھیں
بارش جیسی مجھ پر برس ر ہی تھیں
سُن کر جنہیں
آنکھوں میں میری رتجگے سے اترنے لگے ہیں
خواب مجھے تمہاری  ہی طرح اوڑھنے لگے ہیں
میرے محبوب

وعدے بانٹتی تمہاری آنکھیں
یوں مجھ سے لپٹی جاتی ہیں
جیسے
سمندر تمہارے قدموں سے لپٹ گیا ہوگا

اور پھر پیار سے سر رکھ کے سو گیا ہو گا ۔۔۔
٭٭٭
گمان
سنو کیوں
یقین  ہے تمہیں خدا ہمارا یہی کہی ہے
جو
چاہتا بہت  ہے پر آزماتا بھی یہی ہے
سوچوں
کیوں مجھے تیری طرح رکھتا نہیں ہے
اور
کیوں تجھے میری طرح ہنساتا نہیں ہے
سنو کیوں
لگتا  ہے جیسے ہمارا خدا کہی نہیں ہے
٭٭٭
آنچ
محبت ، عشق اور جنون

تین الگ الگ  برِاعظم

تین الگ الگ جنم

جہاں
ایک آنچ کے فرق سے

فاتح بدل جاتے ہیں
مقام بدل جاتے ہیں
شہر بدل جاتے ہیں
سفر ٹھہر جاتے ہیں
٭٭٭
Valentine Day
تمہیں یاد ہوگا

تمناؤں کے اسی بھنور میں
خواہشوں کے اسی جنگل میں
پھول چنتے کبھی تتلیاں پکڑتے

میں نے یونہی پوچھا تھا

جان شاعری
اس دھرتی سے

اُس امبر تک

صرف تم بستی ہو

صرف تم ہنستی ہو

صرف تم دکھتی ہو

تمہیں تو یاد ہوگا

انہیں دنوں میں سے کوئی دن تھا

ہاں تاریخ فروری کی چودہ تھی
ماہ و سال اب گزرے میں کتنے

تمہیں بھی تو یاد ہوگا
٭٭٭
التجا
میرے رنگ میں رنگ لو خود کو

میرے روپ میں ڈھال لو خود کو

میرے رخ میں ڈھونڈ لو خود کو

اور پھر

میرے نام کو اپنے سینے کی کسی اندھیری قبر میں چھپا لو

کہ آج میں بھی
تیرے نام کو اپنے دل کی بند قفل و ادی میں لکھ رہی ہوں
٭٭٭
حکم
ایک عجب اذان مسرت ہے بدن میں
ایک عجب لہرِ  بد مست ہے بدن میں
ایک سحر جیسا سفر ہے بدن میں
ایک نیم جاں سا حشر ہے بدن میں
شب بھر کی روئی سوئی آنکھیں
رتجگوں سے لڑتی جھگڑتی آنکھیں
اب لگ بھی گئی تو کیا
پھر نہ بھی جاگی تو کیا
حکم ہو گیا ہے

کہ
ہجر کے پنجرے میں بند خوابوں کو

اب
آزاد کر دوں

اور
آزاد ہو جاؤں

٭٭٭
اعتراف
اضطراب کی بے چین و ادیوں میں
زیست کی بے کنار تنہائیوں میں
دیکھو غزال کوئی رستہ بھولا ہے

خود کو ہمزاد ہمارا بتلاتا ہے

خیال کی منڈیروں پہ دئیے جلائے

آگ میں اپنی خود ہی جلتا ہے

پہاڑوں کے سبز بنفشی سفر پر

پھول سارے وہ جنگلی چنتا ہے

یونہی ایک دن چلتے چلتے

باتیں کرتے

سفر کی روانیوں میں
وقت کی نشانیوں میں
بات کی حیرانیوں میں
حرفِ ابجد میں کھلا ایک در ملا ہے

لوح دل پہ لکھا صرف ایک نام ملا ہے

وہ نام تمہارا ہے

جو اب میرا ہے۔۔۔
٭٭٭
سنجوگ
میرے مہربان

کر دو سب دان

روگ
جوگ
سوگ
بس پکار لو

ہم کو جان
٭٭٭
میرے شاعر
میرے شاعر

میرے نفسِ حیات کا ساز ہو تم اور اس کی ہر لے پر تمہاری سانسوں کے سر سجتے ہیں
تمہاری اور میری سانسیں سُر کے اُسی سفر پر خوشیوں کی راگنیاں چھیڑتی ہیں
تم دن کو جو ملو مجھے تو سانولی شاموں کو بھی پر لگ جاتے ہیں
میں رات کو جو پاؤں تمہیں تو صبح کاذب کو بھی ستارے بھول جاتے ہیں
میرے شاعر

تم میری ہر صبح اور ہر شام کی دھڑکن میں دل بن کر دھڑکتے ہو

جانتی ہوں کچھ وقتوں سے تم اداس اور کھوئے کھوئے سے رہتے ہو

میرے شاعر

تم تو شاعر ہو تمہیں تو ہر وقت سچ  ہی کو ڈھونڈنا ہے
صفحہ قرطاس پر اپنے خون سے حوالہ وقت کو بھی لکھنا ہے
شہرِ منافق میں گوہر ہوئے کیسے نایاب یہ بھی تو بتانا ہے
آکہی عذاب  ہے اور تمہیں اس میں  ہی دن رات رہنا ہے
میرے شاعر

میرے پاس آؤ ، یہی میرے ساتھ  ہی بیٹھ جاؤ ، مجھے اپنی وحشتوں سے بھر دو

ہاتھوں کو اپنے میرے ہاتھوں سے باندھ دو اور مجھے نئی روشنیوں سے بھر دو

آنکھوں میں اپنی سجا لو مجھے اور مانگ میری بخت کے تاروں سے بھر دو

میرے شاعر

تم آج خود کلامی کے لمبے سفر سے لوٹے ہو ، تھک بھی گئے ہو

یوں کرو شانوں پر میرے اپنا سر رکھ دو اور آنکھوں کو موند لو

میں تمہارا  ہی پرتو تمہارا  ہی تراشا ہوا صندلی مجسمہ ہوں
اب میری پلکوں کو اپنی آنکھوں سے الجھ جانے دو

میری آواز کو عروسِ امید بن کر بکھر جانے دو

میرے شاعر

میرے شاعر آج مجھے اپنا ہو جانے دو
٭٭٭

تم 
لکھا ہے تم نے

تمہاری جستجو کو پھر میری تلاش  ہے

تمہاری لا مکانی کو میری ہی آس ہے

میری یاد بھی جیسے روح پہ خراش ہے

میری دوری بھی رکھتی تمہیں اداس ہے

اور یہ بھی لکھا ہے

بارش جب بھی یہاں برستی ہے

گیلی مٹی تم سے وہاں لپٹی ہے

لان میں پھول جتنے کھلتے ہیں
وہ سارے میری باتیں کرتے ہیں
گلہ بھی تم اچھا کر لیتے ہو

ایسا کیوں سب لکھ دیتے ہو

کتابیں میں کیسے اتنی پڑھ لیتی ہوں

لفظ، رمز جب کچھ نہیں سمجھتی ہوں

سنو جی
( تمہیں دھیان میں لا کر مسکرا رہی ہوں )

بارش، مٹی پھول، کتابیں
لفظ ، رمز

سب نام تمہارے ہیں
یاد کے استعارے ہیں
ہر بار کہتی رہی ہوں کئی بار لکھتی رہی ہو

’میری جستجو کو اب کسی کی تلاش نہیں‘
پھر ایک بار وہی لکھ رہی ہوں

بکھرے لمحے سمیٹ رہی ہوں

تمہیں یاد ہے نا

( بھلا تمہیں بھی کیسے بھولا ہوگا )

وقت وعدہ

ایک پل جو تم یہاں چھوڑ گئے تھے

اسی وصال کے ایک پل میں
’تم‘
میرے پاس ہی تو رہ گئے تھے
٭٭٭
رفاقت کی پہلی رات
ہاتھ جب سے تیرا اس کے ہاتھ آگیا تھا

چاند بھی فلک سے اتر کے ساتھ آگیا تھا

یہ معجزے بھی صرف رفاقتوں کے تھے

رستے صاف اب صرف منزلوں کے تھے

رکھتی قدم کہی وہ تو پڑتے کہی تھے

سیندوری شب مہک رہی تھی 

چوڑیاں اور پائلیں بج رہی تھیں
شوخ ادا اور مغرور ہو رہی تھی
سرتا پا سرخ پوش ہو رہی تھی
اُس کے خسروی محبوب نے

کیسی سر گوشی کا صور پھونکا تھا

مٹ گئے سب ملال جو ماہ و سال کے تھے

امر ہو گئے سب لمحے جو وصال کے تھے
٭٭٭
تمہیں کب تک چاہ سکوں گی
کچھ خواب میری آنکھوں نے پلو سے یوں باندھ رکھے ہیں
پلکوں کی منڈیروں پہ اشکوں نے جیسے تھام رکھے ہیں
دیکھتی ہوں تم یہی ہو پاس میرے
بے خودی کے سارے موسم سبز بارشوں میں بھیگے میرے پاس پڑے ہیں
تمہاری روشن آنکھیں محبت کے نور سے اور جلتی جاتی ہیں
تم اپنی دھن میں جانے کیا کیا کہے جاتے ہو

سات سمندر اپنی  ہی دھن میں بہے جاتے ہو

وہی شب و روز کی تفصیل
وہی وقت اور کام کی تاویل
اور پھر میری یاد کی تمثیل
میں ہنس پڑتی ہوں اور سارے منظر بدل جاتے ہیں
یوں لگتا  ہے تم نہیں وہاں کوئی اور پل ہوتے ہیں
اداس نامراد سی رات آنگن میں اُتر آتی ہے
ہر طرف تمھاری خوشبو سی سرسراتی ہے
میں خواب میں  ہی اپنے وہم سے بھاگنے لگتی ہوں
بےقراری سے تمہیں یہاں وہاں ڈھونڈنے لگتی ہوں
شکر خواب تھا کہہ کر خود کو بہلانے لگتی ہوں
پھر
وقت کے ماتھے پہ امیدِ وصال کا ایک پل ٹھہر جاتا ہے
دشتِ خواب میں لمحہ جیسے پیاس کا ٹھہر جاتا ہے
شاخِ ہجر پھر کانپنے لگتی ہے
نا امیدی کانٹے بونے لگتی ہیں
نیندوں میں آج تمھارا کہیں نشاں نہ تھا

ڈاک میں بھی تمھارا کہیں اتہ پتہ نہ تھا

کاش یہ خواب میں  ہی ہوا ہو

اور مجھے اب آنکھیں کھولنا ہو

پھر سارے منظروں نے بدلنا ہو

منظر بدل گئے جاناں

میں نے یہ کیا سُنا کہ میری آنکھیں حیرت کدہ ہیں
سُن کے آواز تمھاری میری سماعتیں ماتم کدہ ہیں
اِس برس بھی تم نہ آ سکو گے

اچھا ۔۔ کوئی بات نہیں ۔۔۔ کہتے ہوئے میری آواز دھندلا جاتی ہے
اگلے برس تو آ سکو گے ۔۔ کہتے ہوئے میری امید سبز ہو جاتی ہے
شاید ۔۔۔ دیکھو ۔۔ سُنتے  ہی انتظار کی ایک فصل اُگنے لگتی ہے
میرے پلُو سے بندھے سب خواب گرنے لگتے ہیں
پلکوں کی منڈیروں پہ رکھے اشک ٹوٹنے لگتے ہیں
نہیں جانتی مجھے تم سے یہ کیسی محبت ہے
اِس رشتے کا نام کیا  ہے ؟

اِسے کب تک نباہ سکوں گی
تمہیں کب تک چاہ سکوں گی
٭٭٭
قریۂ جاں
قریۂ جاں سے بلاتا  ہے مجھے

وہ
ایک شخص جو کہتا  ہے مجھے

شدت سے یاد کرتا ہوں تجھے

میرے مالک

یہ کیا معجزہ ہے
جو قیام کرتا  ہے مجھ میں
وہ  ہی ڈھونڈتا  ہے مجھے
٭٭٭
پہلا گلہ
تم نے کہا تھا

جانم کبھی دیکھا
جو ایک ٹکڑا بادل کا ہوتا ہے
سرمئی پانیوں سے بھرا ہوتا ہے
تمہاری آنکھوں جیسا ہوتا ہے
جو
ایک حبس بھرے جھونکے سے

لرز جاتا  ہے پھر برس جاتا ہے
ایسے ہی
دل بھی میرا یہ ٹوٹ جاتا ہے
ہر منظر جیسے روٹھ جاتا ہے
سوچتی ہوں
تم سے وہ سب کہہ لوں

جان کر اپنا یہ گلہ کر لوں

جب بھی دور کہیں تم ہوتے ہو

’وقت نہیں ملتا‘
ایسا کچھ ہر بار کہہ دیتے ہو

کیوں
یاد مجھے کرتے نہیں ہو

آباد مجھے کرتے نہیں ہو

کیوں تم

پاس میرے آتے نہیں ہو

٭٭٭
راکھ میری ہر طرف اڑا دینا
مجھے یاد  ہے تم نے ایک دن کہا تھا

میرا ہاتھ تھام لو

میں تمہیں ہواؤں کی سیر پہ لے چلنا چاہتا ہوں
تم ایک مدت سے جیتی نہیں ہو

میں تمہیں تمھاری سانسیں لوٹانا چاہتا ہوں
تم کئی دن سے چمکتی نہیں ہو

میں تمہیں اے سنہری بدن رنگنا چاہتا ہوں
تم ایک عمر سے مسکرائی نہیں ہو

میں تمھیں اب دیر تک ہنسانا چاہتا ہوں
تم کب سے ایک شور میں  رہتی ہو

میں تمہیں سحر زدہ صدائیں دینا چاہتا ہوں
پھر تم نے یہ بھی کہا تھا

سنو
تم کبھی کسی سے روٹھی نہیں ہو

میں تمھیں اے نرگسِ بیمار رُلانا چاہتا ہوں
تم ماہ و سال سے سوتی نہیں ہو

میں تمہیں پاس اپنے اب یہی سُلانا  چاہتا ہوں
مانتا ہوں
تم نے محبتیں بہت سی کی ہے
میں تمہیں اپنے عشق میں جلانا چاہتا ہوں
میرے ساحر

میری ہستیِ جاں میں رہتے ہو تم

کس کوچۂ  جاں میں بستے ہو تم

کبھی ہو سکے تو لوٹ آنا

میرے شجرِ بے ثمر کو ثمر بار کر جانا

تم میرا ہاتھ تھام لینا
اور
ہواؤں کی سیر پہ چلنا

میری بے قراریوں کو آگ لگا دینا
پھر جلتے شعلوں کو ہوا دے دینا
یوں مجھے اپنے عشق میں جلا دینا
اور راکھ میری ہر طرف اُڑا دینا

٭٭٭
مثالی جوڑا
مسٹر اینڈ مسز کمال ایک مثالی شہرت رکھتے ہیں
اور
ایک دوسرے کے اشاروں کو بغیر کہے سمجھتے ہیں
پر
گھر لوٹتے  ہی اپنے اپنے کمروں میں جا بستے ہیں
بس اب آؤ تو
میرے محبوب

ایک روایت سی بنی ہوئی  ہے کہ جب دور پار سے آتے ہیں
’کیا لاؤں تمھارے لیئے‘ ہمیشہ  ہی کچھ ایسا پوچھ لیتے ہیں
تم نے بھی ایسا  ہی مجھ سے کچھ پوچھا ہے
گلہ بھی کیا اب تک کیوں نہیں کچھ سوچا ہے
میرے محبوب

سوچتی ہوں تم سے روشن ملک کے روشن پہر کا کہہ دوں

تمہارے نام میں جو ایک در کھلتا  ہے اُس در کا کہہ دوں

پھر کہتی ہوں خود سے میرا تو روشن پہر تم ہو

قیام ، مقام ، میں رواں جو ایک سفر  ہے وہ تم ہو

بس اب آؤ تو

صبح کے پاؤں میں چبھے تھے جتنے کانٹے وہ لے آنا

سرد راتوں میں بیتے تھے جتنے تنہا تنہا سے پل لے آنا

گرم دوپہروں کی جتنی سنی تھی دستکیں وہ سب لے آنا

اداس شاموں میں جتنی برسی تھی بارشیں وہ بھی لے آنا

وہ باتیں ساری جو اچھی نہیں لگی تھی کبھی تمہیں وہ لے آنا

وہ عبارتیں جو محرومِ بصارت رہ گئی تھی کبھی وہ سب لے آنا

میرے محبوب

پھر سوچتی ہوں کیوں نہ کہہ دوں وہ بھی جو ایک مدت سے جی میں ہے
اور اُسی فردا سے لپٹی وہ بات بھی جو مدت سے خواب کی تمثیل میں ہے
اس بار تم اِس روایت کو نیا رنگ دے جانا

جاتے ہوئے تم مجھے میری پہچان دے جانا

یہ کالی چادر جو ہر وقت تمہارے شانوں سے لگی رہتی ہے
یوں جیسے دلگیر رفاقتیں اسیر دلوں سے لگی رہتی ہیں
مہکتی اِس میں سانسیں تمھاری مجھے محرم راز سی لگتی ہیں
پیار سے جس پل پکارا تھا تم نے وہ پل ثمر شجر سے لگتے ہے
اشکبار ٹوٹے تھے جو ستارے اب حاشیئے میں سجے سے لگتے ہیں
سنو تمہاری یہ کالی چادر

اداسیوں میں بال کھولے مجھے مہربان ساحرہ جیسی لگتی ہے
معجزوں کی رات میں آسمانی روشن صحیفوں جیسی لگتی ہے
میرے محبوب

جاتے ہوئے کالی چادر اپنی اوڑھا جانا مجھے

نورِ یقین دے کر اسی میں چھپا جانا مجھے

تھک جاؤں گی جب بھی میں تو آرام اِسی میں پاؤں گی
غم کے بحرِ بیکراں میں اوڑھ کر تمہیں شفا پا جاؤں گی
میرے محبوب

تمہارے نام میں جو ایک در کھلتا ہے
سنو یاد سے اُس در پہ نام میرا لکھ جانا

تم میرے لیئے اپنی کالی چادر لے آنا
٭٭٭
جانم میں جلد لوٹ آؤں گا
اِس تاریک بداماں شب میں ماہ تاباں بھی سویا جاتا ہے
فغاں کے اِس سفر میں کہی میرا صبر بھی کھویا جاتا ہے
گم کردہ راہ کا مسافر چاند

گزیدہ شب کے خاموش ستارے

حزن میں ڈوبے ہوئے پھول سارے

فرقتِ زدہ شب  ہے اور میں ہوں
خزاں کے زنداں میں قید پتہ بھی ٹوٹے تو سنائی دے

دستِ  قضا میں اب یہ دل بھی دھڑکے تو دہائی دے

تم جو میری حیات میں شمار ہو

ورق ورق پڑہوں تو عمر درکار ہو

جانتی ہوں تم سے دور ہوں
ایک وقت میں محصور ہوں
یہ وقت بھی عجب  ہے جانان

زمینوں کی گردشوں میں رہتا ہے
رشکِ ارم خیاباں خیاباں چلتا ہے
منتشر خیال کو ایک تخیل میں باندھے جاتا ہے
یاد رفتگاں کو ایک مناجات دل کی لکھے جاتا ہے
اور
یہ خیال  ہی مسرور اور شاداب کر دیتا ہے
میرے گماں کو یقین سے سیراب کر دیتا ہے
میرے ہاتھ میں کبھی تمھارا ہاتھ تھا

یوں جیسے فردوسِ بریں میرا مقام تھا

جب
میری آنکھوں پہ تمھاری پلکوں کا گھنا سایہ تھا

یوں جیسے ہر طرف قندیلوں کا حسین رقص تھا

اور
تمھارے ہونٹوں نے میرے بدن پہ پیار اپنا جب لکھا تھا

یوں جیسے قوس و قزح نے ہر رنگ میں وصال لکھا تھا

پھر
بےقراری میں تم نے پیار سے تڑپ کر جان پکارا تھا

یوں جیسے ایک آتشی سحر میرے اندر اتر گیا تھا

اور جب

ٹھنڈی میٹھی سرگوشیوں میں یہ کہا تھا

’ جانم میں جلد لوٹ آؤں گا‘
یوں لگا جیسے کسی مندر میں
’یرومی تھیوس‘ نے آگ کی مشعل پھر کسی ہاتھ پہ رکھ دی ہو

اور یہ کہا ہو

’ ادراک کی اِس آگ میں اب تم جل جاؤ ‘
یہ کیسا روگ  ہے جانان

یہ کیسا ادراک  ہے جاناں

تمھارے در آنے سے میری روح کے در کھُلتے تھے

تمھاری حدت سے میرے شب و روز سُلگتے تھے

نفس نفس بند صبا بھی مہکتی جاتی تھی
بند قبا سی ہر تمنا بھی کھُلتی جاتی تھی
اور
تمھارے  ہی اندر کہیں میں بکھرنے لگتی تھی
ڈوبتے ڈوبتے بھی بانہوں میں ابھرنے لگتی تھی
میرے ساحر

آج بھی تمھاری آوازوں کے چراغ جلتے ہیں
تمھارے ہونٹ میرے ماتھے پر دھکتے ہیں
اور میں
اپنے ہاتھ میں تمھارے وعدے کی مشعل تھامے

جب بھی پلٹ کر دیکھتی ہوں
تو
تمھاری راہ میں میرے انتظار کے سینکڑوں چراغ جلتے ہیں
اور
ہر چراغ میں تمھارے وصل کے سینکٹروں خواب مچلتے ہیں
٭٭٭
پلیز اب جاؤ میرے اندر سے
یہ بھی اچھا سُنا دیا، ایسا کس نے بتا دیا تم سے

کہ
کہہ دوں آج تم سے ، پلیز اب جاؤ میرے اندر سے

یہ جانتے ہوئے بھی
روح میں میری گونجتے ہو تم

لہو میں میرے دھڑکتے ہو تم

لفظوں میں میرے بولتے ہو تم

وسوسوں میں میرے بستے ہو تم

کل پونجی ، میری کائنات ہو تم

پھر دیتی ہوں دھیان اکثر  ہی بات پہ تمھاری
جھٹک دیتی ہوں کہی شرارت نہ ہو تمہاری
خدا نہ کرے جو میں ہو جاؤں بدگمان کبھی
کیسے بھلا سوچو ایسے ہو جاؤں نادان کبھی
پھر سوچتی ہوں کہ جو کہا  ہے تم نے ایسا
کہیں چاہتے ہی نا ہو تم، ہو جائے کاش ایسا
میری جان

چلو ٹھیک اب جانا  ہے تم کو

درپیش کوئی وعدہ  ہے تم کو

کسی اور نگر بسنا  ہے تم کو

تو پھر

ہمیں بھی نہیں روکنا  ہے تم کو

لے جا سکتے ہو تو لے جاؤ خود کو

پر یہ تو بتاؤ

کیا پہچان لو گے خود سے خود کو

کیا چھانٹ لو گے ہم سے خود کو
٭٭٭
امن کے لیئے جنگ ضروری ہے
میرے رب

سکوتِ شب میں نوحہ کناں ہوں میں
اپنے  ہی وطن میں ، بے اماں ہوں میں
کس سے پوچھوں
اور
کروں گلہ بھی کس سے

مجھے سچ کی طرح مٹایا  ہے کس نے

مجھے نفرت میں دفنایا  ہے کس نے

سو اب پوچھنا  ہے تم سے

جو میں انسان ہوں تو زنداں میں قید کیوں ہوں
ہر طرف جہاں میں مجسم تصویرِ زوال کیوں ہوں
اور یہ بھی پوچھنا ہے
کیوں ایسے جہاں میں رکھا  ہے مجھے

جہاں
امن کا سوچنا سازش ہے
امن پر لکھنا لرزش ہے
امن چاہنا دہشت ہے
امن کی بات بغاوت ہے
پھر خود  ہی سوچتی ہوں رب بھی آخر کیا کرے

کیا فکر کرے اُن کی جو نہ کبھی فکر اپنی کرے

کیا دیکھے جہاں سچ بھی سرکاری قیدی رہے

جہاں ہوتی فقط خاک و خون کی بربادی رہے

میرے رب

اب سب کچھ ہار گئی ہوں
اور تھک کر بیٹھ گئی ہوں
سلامتی اور امن کی دعا لاؤں کہاں سے

تیری رحمت سایہ دار پاؤں کہاں سے

میرے رب

میں نہیں جانتی پر تو تو جانتا ہے
دل پہ لکھے سب نوحے پڑھتا ہے
بس اب

ایک خواہش ہر وقت تڑپتی ہے
ایک تمنا دل میں دھڑکتی ہے
ایک دعا لب پہ مچلتی ہے
ایک طلب امن کی  رہتی ہے
میرے رب

سنا  ہے میں نے

امن کے لیئے جنگ مجبوری ہے
تخت کے لیئے تختہ ضروری ہے
کیا
اب تیری بھی یہی منظوری ہے
کہ
امن کے لیئے جنگ ضروری ہے
٭٭٭
مجھ کو میری عمر اور میرے خواب دے دو
ماں تمہیں تو یاد ہو گا کہ آج میرا جنم دن ہے
تیرا بیٹا تیرا شیر آج پندرہ برس کا ہو گیا ہے
اور تجھ سے بچھڑے پورے دو برس بیت گئے ہے
سوچتا ہوں تو کیسی دِکھتی ہو گی
سفید بالوں میں بھی کتنی جچتی ہو گی
سدرہ ،ثمرہ اور بابا سے یونہی الجھتی ہو گی
 تو بھی مجھے اپنے من کے دیئے میں دیکھتی تو ہو گی
دیکھ کے مجھے قد میں بڑا پھر اشکبار تو ہو گئی ہو گی
تمہیں یاد  ہے نا ماں تو تو جانتی ہو گی
جب تم نے تیرہ برس کے بچے کو گھر کا بڑا کہا تھا

اور بابا کی جگہ اُسے  ہی محاذِ جنگ پر بھیج دیا تھا

جب میں تڑپ تڑپ کر رو دیا تھا

اور تم نے خالی باورچی خانہ دکھا دیا تھا

پھر بے قراری سے بازوؤں میں چھپا لیا تھا

مجھے اب بھی یاد  ہے جو تو نے کہا تھا

یہ روٹی اور بھوک کی جنگ  ہے بیٹا
عزت اور چاردیواری کی جنگ  ہے بیٹا
بے گور لاشوں اور کفن کی جنگ  ہے بیٹا
جو غیروں نے سازش بوئی تھی ہمارے گھر

اب وہی فصل کاٹنے کی جنگ  ہے بیٹا
ماں مجھے یوں لگا تھا

جیسے تیرا آنچل بادلوں کے ساتھ  ہی آگیا تھا

عمر بھر کے لیئے دعاؤں کا سائبان ہو گیا تھا

اب بھی اکثر تم مجھ سے باتیں کرتی ہو

مجھے میرا منصب کام یاد دلاتی ہو

اور کہتی ہو میرے شہزادے

ہماری زمین پر شاعر اور موسیقار مر ر ہے ہیں
امن کے پیامبر، فلاسفر اور قلمکار مر ر ہے ہیں
جانتی ہوں تجھے ڈاکٹر انجینیر کچھ تو بننا ہے
پر جہاں نہ ہو امن وہاں کیا کسی نے بننا ہے
جا میرے بچے اور بچا لے جو بچا سکے کچھ تو

اور ماں میں چلا تو آیا تھا سب کچھ چھوڑ کے

پر جی اب کرتا  ہے لگ جاؤں گلے تیرے دوڑ کے

اور بھی  ہے یہاں مجھ جیسے غریب الوطن

ذات پات کے سب اچھے پر نہیں قبائے تن

ماں یاد تجھے میں دن رات کرتا ہوں
اب تو خواب میں اکثر ڈر جاتا ہوں
کیسے بتاؤں تمہیں بارود کی بو میں دم میرا گھٹتا ہے
 تو  ہی بتا لاشوں کے ساتھ کوئی کیسے رہ سکتا ہے
طوقِ غلامی کوئی کب تک پہن سکتا ہے
سکوتِ جبر کوئی کب تک روک سکتا ہے
میری ماں میری اچھی ماں

آج میرا کہا کر دو

میرے جنم دن پر مجھے ایک تحفہ دے دو

مجھ کو میری عمر اور میرے خواب دے دو
٭٭٭
گونگی عورت
تم کیسی مسیحا ہو

کچھ بھی کہتی نہیں ہو

بس ایک ٹک دیکھے جاتی ہو

سب سنے  ہی جاتی ہو

تمہیں بھلا اِس سے کیا
ہمین تو میرا  ہے نا

الگ تو وہ مجھ سے ہوا  ہے نا

ایک ماہ سے گھر نہیں آیا نا

مجھے یاد ہے
میں تب اُس سے ملی تھی
مجھے جب جانتا کوئی نہ تھا

میں گلستانِ  محبت کی حسین کلی تھی
شہرِ محبوباں کی ایک چہکتی بلبل تھی
تمہیں کیا بتاؤں میری مسیحا
میرا ہمین کیسا دکھتا تھا

یہ لمبا قد

سرخ ہنستا چہرا

باتوں میں شرارت

آنکھوں میں رمز

ایسے چلتا تھا مانو کہ دل میں اترتا تھا

مجھے یاد  ہے ابھی تک

چرچ میں اُس نے مجھے پہلی بار دیکھا تھا

نیلے اسکارف میں سنہری بالوں کو چھپائے

 نیلی آنکھوں کو جھکائے

میں کچھ یسوع مسیح سے مانگ ر ہی تھی
اور میرا ہمین مجھے دیکھ رہا تھا

وہ مجھے یسوع سے مانگ رہا تھا

تم نہیں جانتی
میرا ہیمن بیس سال سے میرے اندر بستا ہے
میرے لہو میں بولتا ہے
میری روح میں گونجتا ہے
اُس نے مجھے شجر سایہ دار کیا
میرے مکاں کو گھر کیا
میری مسیحا کچھ تو کہو

وہ کیوں لوٹ کر نہیں آیا
کیوں میرے گھر میں بھی کوئی در نکل آیا
کیوں میری  ہی محبت کو اجاڑنے کوئی آیا
میرا ہیمن کہتا تھا

وہ یسوع کا بھگت ہے
صرف پیار اور معافی پہ یقین رکھتا ہے
میری مسیحا
میں مسلمان عورت نہیں ہوں
جو خود کو چار حصوں میں بانٹ لوں

 اور

 اپنے حصے کی چادر اوڑھ کر سو رہوں
پر انتظار پورا کروں

میں تم جیسی نہیں ہوں
میری مسیحا
بس سنتی رہوں
دیکھتی رہوں
اور
گونگی رہوں  ۔۔۔۔۔
٭٭٭
دیکھو تو یہ کتنی خوش رنگ ہے
جانم

 دیکھو تو یہ کتنی خوش رنگ ، خوش جمال رنگدار سی ہے
مسکراتی  ہے کبھی  اِٹھلاتی  ہے کبھی  پر  بڑی دلدار سی ہے
تم نے اپنی بند مٹھی کو یوں کھولا جیسے بند گلاب کِھلتا ہے
جانم
دیکھو تو کتنی آزادی سے اُڑتی  پھولوں سے باتیں بھی کرتی جاتی  ہے 
اپنے ہر سفر پہ نازاں ، مغرورو مسحور کتنے  فخر سے ہنستی  گاتی ہے
تمہارے ہاتھوں میں قید  تتلی نے مجھے حیرت سے دیکھا 

پھر مسکرا کر کہا

 سہیلی میں بھی تمہاری ہمزاد  تم جیسی  ہی ہوں 
 رنگدار خوش جمال پر اک کم نظر کی قید میں ہوں
تمہاری  ہی طرح

بے نور شہر میں ایک دیدہ ور کی تلاش میں ہوں
٭٭٭
پر یہ بھی سچ  ہے میری سہیلی!!
جی میں  ہے سہیلی کہ تم سے دل کی بات کروں اور کچھ نہ خیال کروں  

وقت کی کوکھ سے فردا کی تخلیق کا  کبھی نا   تم سے سوال کروں

تم  ہی ہو نا جو میرے ساحر کی ہمسفر ، دل کی ہم نشین  ہو

 اُس کی  خواہشوں کی آرزو  اور  اُس کے دل کی تخت نشین ہو 
یہ وہی ہاتھ  ہے نا جسے تھام کر میرے ساحر نے تجدید کا سفر کیا ہو گا

انہی ہاتھوں سے تم نے اسے کھانا بھی پروسا ہو گا 

کتنی  ہی بار شکن دار لباس کو بے شکن کیا ہو گا

اور پھر دفتر کو جاتے ہوئے ٹائی کے ساتھ کوٹ بھی پہنایا ہو گا

سہیلی  اپنے ہاتھ مجھے دے دو اِس میں وہ شفا  ہے جس کے لمس سے  ہی میرا ساحر سو گیا ہو گا

اور اُس وقت تم نے چپکے سے اُس کے کان میں  سرگوشی کی ہو گی
’شب بخیر جانِ من‘
مجھے اپنی سماعتیں سنا دو کہ اُس میں میرے ساحر کی آواز سانس لیتی ہے
یہ وہی آواز  ہے نا جس سے کھُل جا سم سم کے ساتھ  ہی کئی  در کھلتے ہیں
اور انہی دروازوں سے گزرتے ہوئے اُس کی  حسین  قامت تمہیں دیکھتی ہو گی
سہیلی مجھے اپنی آنکھوں میں اتر جانے دو کہ  وہاں میرا ساحر رہتا ہے
یہ وہی آنکھیں  ہے نا جس کے قصیدے وہ کہتا نہیں تھکتا ہے
کہتا  ہے شام سے گہری اور قسم سے سچی اُس کی  آنکھیں ہیں
کل  ہی اُس نے مجھ سے  باتوں باتوں میں تمہیں نور العین کہہ دیا تھا

سہیلی تم سن کر ہنس پڑی ہو 
اوہ  !  تم سچ مچ کی  ایک حسین سی پری ہو

تمہارے ہونٹوں پر یہ ہنسی میرے ساحر کو بہت بھلی لگتی ہے
یہ وہی ہونٹ  ہے نا جسے اُس نے دن رات چوما ہو گا  

اور چومتے ہوئے بدن کے لمبے سفر پر نکل گیا ہو گا

اُس نے  کہا تھا کہ تمھاری سہیلی  کے ہونٹ شدید گیلے اور بدن کا ذائقہ کچے پھلوں جیسا  ہے 
تمہارا وجود میرے ساحر کے دل کا چین اور اُس کے گھر کا غرور ہے
تمھارا لمس اُس کے لیئے   مہکتے، برستے  نور  جیسا سرور   ہے 
جس کی روشنی اُسے سونے نہیں دیتی اور وہ نور کی چادر لپیٹے روز سحر کر دیتا ہے
تمھارا ہمسفر میرا ساحر اِس سفر محبت میں  کتنی  ہی بار تم سے روٹھا ہو گا

اور تم نے اُسے اپنی  بانہوں میں سمیٹ کر اپنے پاس  ہی کہی  رکھ  لیا ہو گا  

سہیلی میں اکثر سوچتی ہوں کہ تم سے اپنا ساحر واپس لے لوں

پھر سوچتی ہوں کہ میں وہ نہیں ہوں جو تمھاری جگہ لے لوں

پر یہ بھی سچ  ہے میری سہیلی !!

 اب جب بھی کبھی تم سے ملی تو دور ناں  رہ  پاؤں گی
 میں تو  ہمیشہ  ہی اپنے ساحر کو تم  ہی میں  پاؤں گی
بس  تم سے لپٹ جاؤں گی اور اپنا ساحر ساتھ لے آؤں گی !!
٭٭٭
ماہ شب تاب
اے ماہ شب تاب ، لباسِ چاندنی پہن کر تو یہی رک جا

میری قبائے جاں بن کے میری بیقراری تو یہی رک جا

کیا تو نے دیکھا نہیں آسمان زمین پر جھکا جاتا ہے
اور زمین جھجک کر اپنے  ہی محور  سے ہٹی جاتی ہے
شام کا منظر اور بھی گہرا ہوا جاتا  ہے اور سکوتِ دل بھی تو نیم جاں ہوا جاتا ہے
ماہ شب تاب میں تمھاری  سنہری ساحرہ ایسے جلتی  ہے جیسے رات کی آخری سانس میں  سورج

چپ چاپ گم سم  عالمِ  بے خبری سے ایسے تکتی   ہے دنیا کو جیسے عالمِ سفلی کو کوئی مقدس کامل

اِس ماہ کی اِسی شب کو عروسِ جمال و تاب کی بیتابی میں ساحرہ کو طلوعِ صبح تک چپ رہنا ہے
کہتے ہیں کہ جب کوئی صبر سے کسی کا انتظار کرتا ہے
تو  وہ اپنے  محبوب  سے ضرور اُس رات ملاقات کرتا ہے
اور ساحرہ کو آج  اپنے محبوب سے ملنا ہے
جسے ہزاروں میل کی مسافت سے آنا ہے
دنیا کے نقشے پر دو مختلف سمتوں نے 

دو الگ وقتوں کی صبح و شاموں نے 

لا پرواہ دھوپ میں ٹھنڈی  بارشوں نے

سب نے آج کی رات کسی وقت بھی ایک  ہونا ہے
مسافر اور ساحرہ کے بیچ ابھی بہت کچھ سمٹنا ہے
وہی اّس کا مسافر ساحر جو اپنے جوگ میں جلتا ہے
اور پیار بھی تو اپنی ساحرہ سے بے  حساب  کرتا ہے
کہتا  ہے خود کو کسی کے سپرد کرنے میں لذتِ حیات ہے
سو آج ساحرہ کو خود سپردگی کے سارے ہنر آزمانے ہیں
 جیسے  ہی آئے گا مسافر اُس کو دل کے سب راز بتانے ہیں
اُس کے سینے سے لگ کر دھڑکنوں کی مالا بھی  پرونی ہے
اُس کے بالوں میں اپنی انگلیوں  سے خود کی  تقدیر بھی  جگانی  ہے 
مدہوش دل نے بیقرار  دھیمی سی سرگوشی اس کے ہونٹوں کو سنانی   ہے 
کہنا  ہے میرے ساحر  یہ محسوسات کی دنیا بھی  عجب فسوں کا گھر ہے
جس میں تم میرے ساتھ رہتے ہو، ہنستے ہو ،گاتے ہو

سوتے  ہو ، جاگتے ہو ، بولتے ہو اور ہنساتے ہو

کبھی روٹھ جاؤں دن میں تو رات کو مناتے ہو

ایسا کرتے ہوئے میرے اندر تک  اتر جاتے ہو

جہاں محبت ایک تندور کی طرح دھکتی ہے
جس کی حدت تم باہر سے جان لیتے ہو اور میں گیلی لکڑی سی ہوئی جاتی ہوں
تم فقط قریہ احساس ساتھ رکھتے ہو اور میں اُسی احساس کے سہارے جیتی ہوں
احساس جو ایک پل  ہے ایک لمحہ  ہے اور لمحہ بھی وہ جو تارِ عنکبوت سے بُنا ہے
جو ڈر ،خوف کے بغیر ہنستا، مسکراتا مجھ میں تو کبھی تم میں  سانس لیتا ہے
پھر بتائے بغیر  ہی اُسی پل میں  تم مجھے اتنا  جان لیتے ہو کہ میرے اندر  ہی کہی چھپ جاتے ہو 
اور میں بھی  بتائے بغیر  ہی  تمہیں اتنا جان لیتی ہوں کہ تمھارے اندر  ہی اندر مہک جاتی ہوں
ایک الگ منفرد ٹھنڈی میٹھی خوشبو جیسے سوندھی مٹی بارشوں سے لڑی ہو

تم کہتے تھے تمھاری ساحرہ   بادِ نسیم  ہے اور ہوا کے دوش پر رقص کرتی ہے
صبح کے دامن میں بکھرتی  ہے  تو کبھی شام ڈھلے  ہی  رات میں اُترتی  ہے
تمہیں یاد  ہے نا کہ تم  ساحرہ کے قفلِ ابجد کے اسمِ اعظم ہو

اُس سے کیئے ماہ شب تاب کے وعدے کی روزِ الاست سے  کنجی ہو

میرے ساحر پھر  آج یہ انتظار کیسا ، مجھے اپنے سپرد کر لو ایسے کہ

 محدود راہگزر  سے لا محدود وادیوں میں لے چلو

 نا یافت شہر کے انجان سفر  کی یافت پر لے  چلو

پھر نیلے بادلوں پر  خنک ہواؤں جیسا اُڑا دو

بانہوں کو یوں  بند کر لو کہ میری سانس رک جائے

وصل کے اتنے  چراغ جلاؤ کہ قربت کے نشان بنا دو

مجھے جمع کر کے اپنے  ہی اندر کہی  تقسیم کر دو

میرے ساحر  صرف  آج کی رات اپنی آنکھوں میں سحر تک رکھ لو

سُنو کہ ہوائیں اپنی  ہی دھن میں گا گا کر تھک گئی ہیں
اور پرندے بھی مدہوشی سے گزرتی رات کو دیکھ ر ہے ہیں
خود سپردگی کے نایاب لمحے ہاتھوں سے گر ر ہے ہیں
مسافر  آ جاؤ اب کہ اب سب کچھ جاتا ہے
جانتے ہو نا پھر لوٹ کے کچھ نہیں آتا ہے
لو اب رات کا آخری پہر بھی گزرا جاتا ہے
بس  کچھ اور نہی  اب آنا تو اپنی پیاسی ساحرہ پر بارشوں جیسا برس جانا

ماہ شب تاب میں اُس کے اندر اتر کر اُس کی پاگل  پیاس کو سیراب کر جانا
٭٭٭
میرے ہمسفر ہو جانا
تم نے اپنی کھڑکی کی جو تصویر ایک بھیجی ہے
جس کی چوکھٹ  سُرمئی تاروں کے ٹکڑوں سے سجی ہے
سوچتی ہوں
تم تو روشن ملک کے جاگتے لمحوں میں آباد ہو

خود کو جہاں  زندہ رکھنا بھی کام ہے
شہرِ نارساں میں تھک جانا بھی عام ہے
صدیوں کی فگار مسافتوں میں تم جب یہاں بیٹھو گے

موسمِ گل کو اِس کھڑکی سے بس دیکھتے رہ جاؤ گے

جھومتی بیلا
رقص کرتے گلاب

بادل کو اوڑھتا تو کبھی تاروں میں چھُپتا آسمان

دور تک سجی سبز مخملیں راہ گزر

کیسا ستم  ہے جاناں

آئینوں میں عکس کبھی ٹھہرتا  ہی نہیں
موسمِ گل کھڑکی سے کوئی دیکھتا  ہی نہیں
سنو ایک وقت ایسا آتا  ہے جو پل کو صدی بناتا ہے
ہستیِ جاں میں ایک سورج رکھ جاتا ہے
جب تم اُس سورج سے ملنے بادلوں میں اُڑنا چاہو

آئینوں سے ملنے سبز راہ گزر پر چلنا چاہو

رقص کرتے گلاب ، جھومتی بیلا سے ملنے اُسے دیکھنا چاہو

تب
دور دیس سے آنے والی ہوا کی پری کی دستک سننا

شہرِ تمنا میں اُس وقت کو زنجیر کر لینا
اور مہکتی بہار کا پیرہن ہو جانا

وہ
سارے اچھے موسم چوکھٹ پہ تمہاری چھوڑ جائے گی
اور جاتے جاتے دیا  پیار کا ایک رکھ  جائے گی
تم اُس  روشنی میں معجزے  پیار کے پڑھنا

یقین کے سفر میں میرے ہمسفر ہو جانا
٭٭٭
تمہارے کمرے کا جلتا دیا
سنو جس کمرے کی بات ہمیشہ مجھ سے  کرتے ہو

وہی کمرا  ہے نا جہاں تم روح اپنی تلاش کرتے ہو

دل کے طاق پہ رکھے روشن دیئے جیسا  رہتے ہو

تنہائی کی آگ میں دھواں دھواں سا جلتے ہو

بات اُسی تنہائی کی ہے اور لو بھی  اُسی دیئے کی ہے
بات اُسی کمرے کی  ہے جہاں آرزو مجھے رہنے کی ہے
بیٹھ کر جہاں کشف کے نئے باب اترتے ہیں
رات دن سوئے جاگے  سے چراغ  لگتے ہیں
چپ چاپ سے لمحے مہکے گلاب لگتے ہیں
سنو جس کمرے کی بات ہمیشہ مجھ سے  کرتے ہو

بات اُسی کمرے کی ہے
جہاں  جلتا ایک دیا ہے
رستہ مجھے دکھاتا ہے
اور  پاس اپنے بلاتا ہے
 پل بھر میں
میری سادہ چنری بنفشی ہونے لگتی ہے
سرخ چوڑیوں کی پائلیں بجنے لگتی ہیں
میری تنہائیاں  مور بن کر ناچنے لگتی ہیں
اور
پھر میں اُسی کمرے کا  دیا  ہو جاتی ہوں
٭٭٭
میرے چاند سے چاند چھین لیا ہے
بیٹے دیکھ تو آسمان کا چاند کیسا دکھتا ہے
تُو کیا جانے یہ میرے چاند جیسا دکھتا ہے
میری ماں کی مسکان میرے لیئے انمول ہے
اُس کی مدھر ہنسی دنیا کے لیئے بے مول ہے
وہ جھوٹ نہیں بولتی کبھی
پر آج کہہ گئی ہے ابھی ابھی
بھولی  ہے ! میرا بابا اکثر یہ کہتا ہے
دنیا دار نہیں تیری ماں بابا کہتا ہے
بارہ برس کی عمر اور میں کیا کیا سوچتا ہوں
آسمان کو تکتے تکتے یونہی کھو جاتا ہوں
ماں یہ جو آسمان پہ روشن چاند  ہے نا

وہ مجھ جیسا نہیں میری بھولی ماں

چاند تو روٹی جیسا ہے
دودھ کی کٹوری جیسا ہے
پچیس پیسے جیسا ہے
چاند تو تم جیسا ہے
بالکل کسی سچ جیسا ہے
دنیا کی ضرورت جیسا ہے
کاش جس بڑھیا کی بات تم بتایا کرتی ہو

پوچھوں کبھی کیوں چرخہ تم کاتا کرتی ہو

تم نے  ہی روٹی کبھی کاتی ہوتی
رب نے بارش میں برسائی ہوتی
چالباز دنیا کو بات کبھی یہ سمجھائی ہوتی
سازش جہاں بوئی  ہے وہاں روٹی لگائی ہوتی
ماں یہ جو چاند  ہے نا

مجھے خوابوں سے بھرا ایک غبارا لگتا ہے
تمھاری آنکھ میں ٹھرا ایک آنسو لگتا ہے
سب سنتا ہوں تیری خاموشی سے

کیوں کہہ دیتی ہو ہر بار بابا سے

’ بُرا ہو اِس نگوڑی بھوک کا

میرے چاند سے چاند چھین لیا ہے‘
٭٭٭
جھونکا ہوا کا خواب میں جیسے بکھر گیا
مکتب دل کے کشف بھی عجیب تھے

لکھا رہ گیا جیسے آج کی بات ہو

پھر وہی موسم لوٹے ہو

بارشوں نے ہواؤں کے ساتھ

پھر آنکھ مچولی کھیلی ہو

ہنستی، گاتی ، لہراتی ، اٹھلاتی
ترسی خاک پر ٹوٹ کر برسی ہو

جیسے تم بنجر دل پر برسے تھے

رات دھیرے دھرے سلگی ہو

باد صبا بھی ست رنگی ہو

اور
تم نے جیسے ابھی ابھی کہا ہو

وقت نایاب ہے، میں بھی کب آنے والا ہوں

مجھے بھی رکھ لو پاس اپنے

اس دن سے وقت کی قید میں رہتے ہو

گھر کی ہر دیوار میں سانس لیتے ہو

دن کو مسکراتے ہو تو رات جگاتے ہو

کچھ بھی سنوں آواز ہو جاتے ہو

کبھی بھی دیکھوں رخ موڑ دیتے ہو

ہر سانس کی وجہ بن جاتے ہو

یاد رفتگاں کی گھڑی ہو جاتے ہو

اور ہر بار یہی کہہ جاتے ہو

مجھے بھی رکھ لو پاس اپنے

مکتب دل کے کشف بھی عجیب ہیں
میرے پاس ہی تو رہ گیا ہے سب کچھ

تمہاری
خوشبوؤں جیسی باتیں
بارشوں جیسی یادیں
جگنوؤں جیسی راتیں
بکھرا پڑا ہے ایسے میرے اندر

جھونکا ہوا کا خواب میں جیسے بکھر گیا

٭٭٭
جگنو
تم تو ایک مدت سے روشن ملک میں رہتے ہو

صبح سے شام بھی اُجالوں کے ساتھ ہی کرتے ہو

بس یونہی کہہ رہی ہوں بات کچھ اہم بھی نہیں ہے

یوں تو تم روز ہی کہی نہ کہی کسی سفر پہ جاتے ہو

پر آج ایسا کرو اس سفر پر یہ جگنو بھی ساتھ لیتے جاؤ

اسے اپنی مٹھی میں بھر لو اور اپنے دل سے لگا لو

یہ جگنو استعارہ ہے میری ذات کا

حوالہ ہے میری یاد میری بات کا

انتساب ہے پیار کا جو میں نے تمہارے نام لکھا

ممکن ہے اس سفر میں کوئی ایسی رات بھی آ جائے

جو وقت کی قید سے آزاد اور اماوس جیسی ہو جائے

دور تلک پھر گہرے بادلوں کو دھوپ بھی نایاب ہو جائے

اور تمہاری تھکن کو ان راستوں پر کوئی شجر سایہ دار بھی نہ مل پائے

ایسا ممکن تو نہیں ہے کہ ایسا ہو کہ تم دوستوں میں نہ ہو

اتنی بھیڑ میں کوئی ہمراہ چلنے والا نہ ہو

اتنی آوازوں میں کوئی تمہیں پکارنے والا نہ ہو

پر ممکن ہے جان من ممکن ہے، سب کچھ ممکن ہے

جب داستان حیات میں وفا کا اور کوئی باب نہ رہے

وقت کے دامن میں چھپی اور کوئی امید آس نہ رہے

خاموش صحرا میں گنگناتی سحر گویائی بھی نہ رہے

پھر تم اپنی مٹھی کھول کر دیکھنا
تمہارے ہاتھ پر میری بیعت کا جگنو ہوگا

وہی جگنو

جو انتساب ہے پیار کا جو میں نے تمہارے نام لکھا!!!!
٭٭٭

